
Хальхи литература идеи-идеалӗ: 

2001–2005 ҫулсенчи проза 

 

Ҫӗнӗ ӗмӗр пуҫламӑшӗнчи литература процесне ятарласа тишкернӗ ӗҫсем 

хальлӗхе курӑнмарӗҫ. Кунашкал тишкерӳсем кирлех: вӗсем литература 

аталанӑвне, уйрӑм произведени контекстне курма май параҫҫӗ. Ҫыраканӗ пирӗн 

нумайлансах пырать, вулаканшӑн вара мӗнле кӗнеке суйласа илесси паян 

ҫӑмӑлах мар. Тата пур кӗнеке те (уйрӑмах авторӗ хӑй укҫипе кӑларнӑ пулсан) 

библиотекӑсене, вулакан патне ҫитмест. Хальлӗхе тарӑн пӗтӗмлетӳсем тума, 

уйрӑм туртӑмсем, пысӑк ҫитӗнӳсем пирки калаҫма иртерех — пӗтӗмпех вӑхӑт 

тӗрӗслевӗ витӗр тухмалла. Малтанхи утӑм вӑл — пӗтӗмӗшле тишкерӳ. Ку 

статьян тӗллевӗ — XXI ӗм. малтанхи пилӗк ҫулӗнче пичетленнӗ прозӑна 

тишкересси. 

Литературӑн, сӑмахӑн витӗмӗ пурах. Н. Ишентейӗн «Ҫуралман ача сасси» 

поэмине вуласан ҫамрӑксем хӑйсен шухӑшне улӑштарнӑ пирки темиҫе тӗслӗх те 

илтнӗ. Юлашки ҫулсенчи литературӑна сӑнаса пынӑ май ҫакӑ курӑнать: 

ҫамрӑксемшӗн (уйрӑмах прозӑра) ырӑ тӗслӗх ҫукпа пӗрех. «Идеал» сӑмах 

паянхи кун кӑнттамрах та илтӗнет пулмалла
1

. Анахронизм тейӗ тепри. 

Ҫамрӑксемпе ӗҫлекенсем унӑн пӗлтерӗшне те, кирлӗлӗхне те ӑнланаҫҫӗ. Вӗренӳ 

заведенийӗсен чиккинчен тухсан аса илсех каймаҫҫӗ ӑна. Вулакана вара, 

уйрӑмах ачана, ҫамрӑк вулакана ырӑ тӗслӗх кирлех
2

. Унсӑрӑн усалли хӑй енне 

ҫавӑрать. Тӑтӑшах ҫаратни-вӗлерни, ҫакӑнни-перӗннине кӑтартса парсан, 

вулакан-куракан ӑнӗнче ирӗксӗрех хӑй евӗрлӗ тыткаларӑш моделӗ йӗркеленет. 

Паллах, сӑлтавӗсем татах та пур. Анчах та аслисемпе хирӗҫнишӗн, экзамен 

парайманнишӗн, вӗренме кӗрейменнишӗн пурнӑҫран уйрӑлакан ҫамрӑксем, шел 

пулин те, паянхи кун та сахал мар... 

«Идеологи», унпа пӗрлех «идея», «идеал» сӑмахсем пурте пӗлекен 



сӑлтавсене пула юлашки ҫулсенче хисепрен тухрӗҫ. Е, кӑшт урӑхларах каласан, 

пӗр хушӑ пач хисепрен кӑларса пӑрахса юлашки ҫулсенче вӗсем пуррине аса 

илме пуҫларӑмӑр. Ҫапах та, 1990-мӗш ҫулсенчен пуҫласа лару-тӑру питех 

улшӑнман темелле
3.

 Уйрӑмшар тем тӗрлӗ ирӗклӗ пурӑнсан та ҫынсене 

пӗрлештерекенни пулмаллах-мӗн. Пӗчӗк ушкӑна та, пысӑк ушкӑна та пӗр 

чӑмӑра пуҫтарма вара вӑй кирлӗ. Тӗп шухӑш ҫинче никӗсленет пулӗ ҫав 

вӑй. «Чӑваш ячӗпе пурте пӗр пулар!» — текен шухӑшсем ахальтен ҫуралмаҫҫӗ. 

Паянхи кун эпир пурне те ҫывӑхлатакан шухӑшсемшӗн тунсӑхламарӑмӑр-ши? 

Мӗне те пулин ӗненекен ҫын вилӗме те куҫран пӑхма хӑрамасть. Амбразура 

ҫине идейӑшӑн выртаҫҫӗ, укҫашӑн мар, тенӗччӗ пӗр телекӑларӑмра. 

Литература пӗлӗвӗнчи «идея» ӑнлавӑн пӗлтерӗшӗ ансат: вӑл хайлавӑн тӗп 

шухӑшӗ, пысӑк шухӑшӗ. Автор хӑйӗн произведенийӗпе чунра-ӑсра пуррине 

тӗнчене пӗлтересшӗн. Апла пулсан, кирек епле хайлавра та шухӑшсем пур 

(пулмалла!), вӑл шутра вара — тӗп шухӑш. «Идеал» ӑнлава ҫывӑх герой, тӳрех 

калар та, ҫак тапхӑрти прозӑра курӑнмасть. Мӗнлерех геройсем сӑнарланаҫҫӗ-ха 

паянхи хайлавсенче? Пурнӑҫӑн хӑш пулӑмӗсем ытларах ыраттараҫҫӗ ҫыравҫӑн 

чунне? Ҫакӑн евӗрлӗрех ыйтусем ҫинче чарӑнса тӑрӑ-пӑр ку статьяра. Пӗр 

тӗслӗх илер-ха. 

 

Самани те кунран кун хӑрушланса пырать. Ҫын кушак вырӑнӗнче те 

мар. Шӑнана вӗлернӗ пек вӗлереҫҫӗ. 

— Килтен тухса кайса ҫухалнисем мӗн чуль тата. 

— Вӗлернӗ ӗнтӗ вӗсене. 

— Ашшӗ ывӑлне, амӑшӗ ачине тӗплет. Ачисем те ашшӗ-амӑшне вӗ-

лереҫҫӗ. Эх, самана пулса кайрӗ. 

— Самана мар, хамӑр айӑплӑ. Пурӑнма пӗлместпӗр. Эрех пӑсать ҫын-

на. Урӑ ҫын ҫапла хӑтланас ҫук. 

(У. Эльменӗн «Аня... Анечка... Анна» калавӗ)4 

   



Ӗҫке пула нумай ҫын пӗтет ку кӗнекере. Анчах ӗҫкӗ кӑна айӑплӑ мар пулӗ-

ха пӗтӗм пурнӑҫ тискерӗшӗн. Тӳнтерӗ-тискерӗ вара кашни хайлавра чӗрене ярса 

илет. Марина («Аня... Анечка... Анна»), Нина («Саншӑн чунӑм та шел мар»), 

Наташӑпа пӗчӗк ывӑлӗ («Хӑрнӑ вӗрене») вилеҫҫӗ, Олеся хӑйӗн хӗрне укҫалла 

сутать («Аня... Анечка... Анна»). Ҫавнашкал хӑрушӑ чӑнлӑхсем пурнӑҫра 

пурришӗн авторӑн хӑйӗн чунӗ те питӗ ыратать. Тен, ҫавӑнпа вӑл вулакана 

хӑвӑртрах ҫак пурнӑҫӑн пӗтӗм тискерӗ-тӳнтерӗ пирки каласа парасшӑн. 

Васканипе-ши, фактографи формине хывӑнать час-часах ҫак ӑнтӑлу. Пурнӑҫ 

саманчӗсене нумай чухне тӳрремӗн ӳкерсе илнипе ҫырлахать ҫыравҫӑ. Вӗсене 

ӑнланса илме те, ӑнлантарса пама та тӗллев лартман пулмалла. Нумай вилӗм 

вара ыйту ҫуратать — мӗншӗн? Мӗншӗн Аня йӑмӑкӗ Марина вилет — пурнӑҫ 

тискерлӗхне пула-и? Е Нина (икӗ ача амӑшӗ!) мӗншӗн ҫӑмӑллӑнах вилӗме хирӗҫ 

утать? Наташа пӗчӗк ывӑлне вӗлернине те сӑл-тавласа ҫитермен. Сӑнарсен 

ҫиелти паллисем ҫинче ытларах чарӑнса тӑрать ҫыравҫӑ, шала кӗрсе 

тӗпчемест. Паллах, ҫиелти паллӑсем урлӑ та герой утӑмне сӑлтавлама пулать-ха. 

Улькка Эльменӗн пӗрремӗш кӗнекинче геройсемпе калуҫӑ хуҫаланать. 

Геройсем хӑйсен ирӗкӗпе «пурӑнмаҫҫӗ». Ҫыравҫӑн иккӗмӗш кӗнекинче ӳсӗм 

пурри куҫкӗрет
5.

 Унта та — паянхи ҫынсен пурнӑҫӗ-хутшӑнӑвӗ, шӑпи-телейӗ... 

Сӑнарсем вара — ирӗклӗрех, хӑй тӗллӗнрех, тарӑнрах. Уйрӑмах тӗп герой, 

Ирина, сӑнарӗ асра юлать. 

Хӗрарӑм сӑнарӗ тенӗрен, ытла вӑйсӑрланса каймарӗ-ши вӑл пирӗн 1990-

мӗш ҫулсенчен пуҫласа? Ӗҫкӗпе иртӗхекен, ҫемье пурнӑҫне аркатакан, ачи-

пӑчине пӑрахса каякан, хӑй ҫине алӑ хуракан... хӗрарӑм тӑтӑшах сӑнарланать ҫак 

тапхӑрта. Ачасем — телейсӗр шӑпаллӑ, ялта та, хулара та — юхӑннӑ кил-ҫурт, 

арканнӑ хут-шӑнусем... Пурнӑҫӗ, пурте пӗлетпӗр, ансатах килмерӗ ӗмӗрсен 

чиккинче. Хӑҫан та пулин ҫӑмӑл пулнӑ-ши вӑл? Ҫӑмӑл пулнӑ-ши Укахви (Ю. 

Скворцовӑн «Уках хурӑнӗ» повеҫӗ) е Салампи (А. Артемьевӑн «Салампи» 

повеҫӗ) вӑхӑтӗнче? Ҫук пулӗ. Анчах та вӗсем пӗтӗм йывӑрлӑха ҫӗнтерсе пире 

Пурнӑҫпа таса Юрату илемне, мӑнаҫлӑхне ӑнланса илме пулӑшаҫҫӗ. Паянхи кун 

та ҫак ретри (вӑйлӑ) сӑнарсем пурах. Унсӑрӑн тӗнче пирӗн тахҫанах арканнӑ 



пулӗччӗ. Ҫавнашкал сӑнарсене курмасӑр эпир пурнӑҫӑн хӑрах енне анчах 

ӳкеретпӗр мар-и? Унтан та ытларах, XX ӗм. вӗҫӗнче хӗрарӑм нихҫанхинчен 

вӑйлӑрах пулса тӑчӗ. Пур хутлӑхра та, вӑл шутра влаҫ тытӑмӗнче те, вӑл хӑйне 

валли вырӑн ҫӗнсе илчӗ. Сӑлтавӗ-тӗллевӗ кашнин тӗрлӗрен пулсан та, арканса 

кайма тӑракан тӗнчене шӑпах хӗрарӑм ҫураҫтарма вӑй-хӑват, мехел ҫитерет 

пулмалла. Паянхи кун вӑйлӑ хӗрарӑм вӑйсӑрринчен чылай ытларах пулнӑн 

туйӑнать. Нумай япалашӑн хӑй ҫине яваплӑх илме тиврӗ унӑн
6

. Хальлӗхе ҫак 

герой илемлӗ литературӑра сӑнарланаймарӗ тесен те йӑнӑш мар. 

Пӗтӗмӗшле илсен, пархатарлӑ герой текеннишӗн вулакан та, ҫыравҫӑ хӑй те 

юлашки ҫулсенче тунсӑхласа ҫитрӗ курӑнать
7

. Литературӑра тӑтӑшах идеал 

сӑнарланмасан та, тӗслӗх пулмалли геройсем кирлине (уйрӑмах ҫамрӑксемшӗн) 

ҫӳлерех асӑннӑччӗ. Хальлӗхе вара кӗске те ҫӑмӑлрах сукмакпа васкатпӑр 

пулмалла вулакан патне... Ку вара чылай чухне пуриншӗн те сиенлӗ. 

«1990—2000 ҫулсенчи литературӑра усал сӑнӗ пысӑккӑн курӑнса кайрӗ», — 

тенӗччӗ
 
Г. Федоров

8
.  Ҫак тенденци 2000 ҫ. хыҫҫӑн та палӑрать-ха. Вӑрӑ-хурахла 

тискер хӑтланни, тепӗр ҫынна ним вырӑнне те хуманни, ун пурнӑҫӗ ҫине алӑ 

ҫӗклени... Ку пӗтӗмпех чӑн пурнӑҫпа ҫыхӑннӑ тейӗпӗр. Чылай чухне, шел пулин 

те, ҫак чӑн пурнӑҫӑн копийӗ пек пулса тухаҫҫӗ писательсен хайлавӗсем 

те. Йӑлт пушатса хӑвараҫҫӗ вӗсем вулакан чунне. Танлаштарма темшӗн А.П. 

Чеховӑн «Спать хочется» калавӗ (1888) чи малтанах аса килет. Пӗчӗк ачана 

пӑхакан хӗрача (хӑй те ача!), ывӑнса ҫитнӗскер, ыйхӑ тӗлӗшӗпе ҫав пепкене 

вӗлерет. Хӑрушӑ... Анчах та ку калав тӗрлӗ туйӑм ҫуратать. Икӗ ачине те 

хӗрхеннипе пӗрлех аслисене тарӑхни... Ҫакӑнта-и, тен, илемлӗ произведенин 

вӑрттӑн-лӑхӗсенчен пӗри? Илем ҫукки/сахалли вара пушатса хӑварать. 

Чехов хӑйӗн калавне XIX ӗм. вӗҫӗнче ҫырнӑ. 4—5 страницӑллӑ калавра 

ачана вӗлернӗ самант — пӗртен-пӗр пӗчӗк абзац. Тата хӑвӑрт-хӑвӑрт каласа 

кайнӑ ку хӑрушӑ ӗҫ пирки: 

 

Смеясь, подмигивая и грозя зеленому пятну пальцами, Варька 



подкрадывается к колыбели и наклоняется к ребенку. Задушив его, она 

быстро ложится на пол, смеется от радости, что ей можно спать, и через 

минуту спит уже крепко как мертвая...9 

 

Ытти пӗтӗмпех — ҫак утӑм патне илсе тухнине ӑнлантарни. Варя, 13 ҫулхи 

хӗрача, атӑҫӑ килӗнче пӗчӗккине пӑхать. Ача пӑхнисӗр пуҫне кун каҫа темӗн 

тӗрлӗ ӗҫ тутараҫҫӗ ӑна усал хуҫасем. Хыпӑнса ӗҫлет Варя. Чупса ӗҫлесен 

ҫывӑрас килни иртсе кайнӑ пек туйӑнать ӑна. Пӗртен-пӗр ӗмӗчӗ вара унӑн — 

ҫывӑрса тӑранасси. Пуринчен йывӑрри Варьӑшӑн — сӗтел умӗнче тӑрса 

ҫӗрулми шуратасси... Пӗчӗккӗн-пӗчӗккӗн, тӗрлӗ енчен сӑлтавлать Чехов хӗрача 

йӑнӑш утӑм тунине. Хӗрачана пачах та айӑплаттарасшӑн мар тейӗн. Чӑн та, 

пӗчӗк ача вилнине пӗлмен пулсан айӑплав пирки шухӑш та ҫуралман пулӗччӗ. 

Паянхи кун вара хамӑр литературӑра эпир час-часах хирӗҫле картина 

куратпӑр. Калав тӑршшӗпе хӑрушӑ ӗҫ пирки ҫырса кӑтартнӑ, ӑна сӑлтавлани 

вара — пӗр абзац е пӗр предложени ҫеҫ... Паллах, Чехов XIX ӗмӗр вӗҫӗнче 

ӗҫленӗ. Анчах та «натурализм», «натура шкулӗ» ӑнлавсене вырӑс 

литературинче шӑпах XIX ӗм. 40—50-мӗш ҫулӗсенче асӑнма тытӑнаҫҫӗ
10

. 

Чеховӑн пӗтӗм пултарулӑхне илес пулсан та, «ҫара» натурализм ҫук унӑн. 

Паллах, кашни ҫыраканӑн, пӗтӗмӗшле наци литературин хӑйӗн пултарулӑх 

стилӗ. Анчах та чӑн-чӑн ҫыравҫӑн Илем хутлӑхӗнчен тухса кайма ирӗк ҫук. 

Унсӑрӑн хайлав илемлӗ литература тӗслӗхӗ пулмасть. Уҫса пӑхар-ха 

журналсене. Акӑ Владимир Левуковӑн «Пурнӑҫ кукри» калавӗ (Ялав. 2004. 7—8 

№). Микуль арӑмне, Наҫтука, епле нушалантарни — ҫур калав ытла. 

 

Унччен те пулмарӗ, хӑлхи урлӑ пӑчкӑ чӑкӑрт тунине туйса илчӗ 

Наҫтук. Пичӗ тӑрӑх вӗри юн шӑпӑртатса юхса анчӗ... (90 с.) 

 

Хӗнени, нӳхрепе ярса пуртӑ-пӑчкӑпа асаплантарни. Мӗне кирлӗ ку? 

Вӗҫӗнче ыйтусем лартма-и? Тӗпре чӑн пулнӑ уголовлӑ ӗҫ пулсан та, ун пирки 



писателӗн илемлӗх мелӗсемпе ҫырса кӑтартмалла пек-ҫке. Кунта вара пӗр 

сӑнарлӑх та, илемлӗх мелӗ те ҫук. Вулакан ӑсӗ-чунӗ валли мӗн пур кунта? Йӑлт 

пушатса кайни кӑна. 

«Чӑн пурнӑҫӑн копийӗсем» тесен, тен, тӗрӗсех те пулмӗ. Сӑмах ирӗклӗхне 

«алла илсен» массӑллӑ информаци хатӗрӗсем хӑйсене ытла ирӗклӗ туйса илчӗҫ. 

Вулакан-куракана илӗртес тесе каҫма юраман чикӗсене пысӑк хӑвӑртлӑхпа 

аркатса каҫса кайрӗҫ. Хаҫат-журнал, уйрӑмах телевидени еплерех ҫаратнине, 

вӗлернине, савӑшнине тӗплӗн кӑтартма пуҫларӗҫ (пӗр хушӑ ачасене хамӑр 

мульт-фильмсене, аслисене хамӑр киносене те кӑтартма пӑрахнӑччӗ). 

Ҫакнашкал хура чӑнлӑх (хура реализм) та пулнӑ паллах. Анчах та кирек епле 

йывӑр вӑхӑтра та хурапа юнашар шурри те пулать: таса туйӑмсем, ырӑ кӑмӑллӑх 

т.ыт.те. (Ҫак ҫутӑ тӗссем ҫине пусӑмлама вӑхӑт ҫитмерӗ-ши паян?) 

Аслӑраххисен чунӗ те пурин те ҫакнашкал вараланчӑка пӗр вӗҫӗмсӗр 

чӑтаймасть. Ҫирӗпленмен ҫамрӑк чунсем пирки мӗн калӑн! Ҫакнашкал хирӗҫле 

идеалсемпе «хавхаланса» пӗр ӑру ҫуралса пурнӑҫ ҫулӗ ҫине тӑчӗ... (Д. Гордеевӑн 

«Ҫич ҫунатлӑ курак» повеҫӗнчи пӗчӗк Юрккан пурнӑҫӗ «укҫа — чи кирли, 

укҫаллӑ ҫынсем — чи вӑйлисем» текен шухӑша ӗненнине пула синкерлӗ 

вӗҫленет. Апла, тӗрӗс мар идеал суйласа илни хӑрушӑ инкек патне те илсе 

ҫитерме пултарать!) Ҫамрӑксем хушшинчи преступленисем нумайланнинчен 

паян тӗлӗнме кирлех-ши? 

Тата шаларах кӗрсе кайиччен пӗтӗмлетер. Хура чӑнлӑх вӑл — пурнӑҫӑн пӗр 

енӗ ҫеҫ (кирек хӑш вӑхӑтра та!). Ӑна анчах пӗр вӗҫӗм ӳкерсе эпир чӑн пурнӑҫа 

тӗрӗс кӑтартма пултараймастпӑр, апла пулсан пирӗн ку искусствӑллӑ чӑнлӑх 

пулса тӑрать. Ҫакнашкал ҫулпа каякан литература, кино, апла тӑк — чӗрӗ мар, 

искусствӑллӑ пулӑм. Ҫапах та ҫын пурнӑҫне вӑл пысӑк витӗм кӳме пултарать. 

Пӗр тӗслӗх ҫеҫ илсе паратпӑр: 

 

Бразилин нумайӑшӗ юратакан сериалӗсене пула ҫак ҫӗршывра мӑ-

шӑрсем уйрӑласси ӳснӗ, ача ҫураласси чакнӑ. Нумаях пулмасть ӑсчахсен 

ушкӑнӗ ирттернӗ тӗпчевсем кӑтартса панӑ тӑрӑх, романтика сериалӗсем 



Бразили ҫыннисен пурнӑҫӗнче пысӑк вырӑн йышӑнаҫҫӗ, вӗсен хӑнӑхӑвӗ-

сене витӗм кӳреҫҫӗ. Сериалсенчи сӑнарсен ыттисемпе танлаштарсан ача 

сахалрах, ялан тенӗ пек вӗсем е пӗччен, е уйрӑлнӑ. Ӑсчахсем шутланӑ тӑ-

рӑх, сериалсем Бразилие 3 миллион ачасӑр хӑварнӑ, 800 пин ҫемьене ар-

катнӑ. 

(Хыпар. 2009. Ҫу, 16. 92—93 №) 

 

Чехова аса илнӗччӗ маларах. Унӑн пултарулӑхӗпе танлаштаруллӑн Галина 

Цветкова ҫырнӑ «Ҫӳппи» калава пӑхма сӑлтавсем пур пек (Тӑван Атӑл, 2004. 5 

№). Кӗске те витӗмлӗ пурнӑҫ ӳкерчӗкӗ хайланӑ автор. Телейсӗр шӑпа пӗр сӑнара 

— Ҫӳппие — ҫуралсанах сыхласа тӑнӑ-тӑр. Ячӗ те унӑн «ҫӳп пек таса мар» (41 

с.) пулнине пӗлтермест пулсан та пурӑннӑҫемӗн ҫак паллӑна ҫаврӑнать. Таса 

ачана ҫӳп ҫине пӑрахса илни унӑн пӗтӗм пурнӑҫне малтанах вараласа хуниех 

тейӗн. Чӑн та, вилӗмӗ тупайман ӑна, анчах шӑпи ытла синкерлӗ пулса тухнӑ. 

Аслӑ Шӑпана хирӗҫ тӑма вӑй-хӑват ҫитереймест Ҫӳппи. 

«Халӗ вара сӑрӑ шӗветнӗ чух тӗксӗм тӗслисене шеллесе тӑмаҫҫӗ. Пирӗн 

пурнӑҫра ача-пӑчапа ватӑ-вӗтӗ чи хӳтлӗхсӗрри пулнӑшӑн социаллӑ йӗркесене 

айӑплама именсе тӑми пулчӗҫ пирӗн писательсем те. Галина Цветковӑн 

«Ҫӳппи» калавӗнчи хӗрача шӑпи паянхи пурнӑҫшӑн уйрӑмах типлӑ пулӗ 

тетӗп»,– шухӑшлать Денис Гордеев
11

 «Тӗксӗм тӗслисене шеллесе тӑманнисен» 

шутне ку автора кӗртме тӑхтӑпӑр. Илемлӗ произведени картинчен тухса 

документлӑ хайлав чиккине кӗрсе каймасть Цветкова. Паллах, Ҫӳппи хӑйӗн 

хӗрне Анюка вӗлерекен эпизод хӑрушӑ (43 с.). Анчах вӑл та чуна пушатса 

хӑвармасть, тӗрлӗ туйӑм  ҫуратать. Тата ку калавӑн тӗп тӗллевӗ — социаллӑ 

йӗркесене айӑпласси-ши? Темӗн. «Ҫапла шӑпа та пулнӑ/пулать» тесе каласшӑн-

тӑр автор. 

Калаври тӗп мотив — Тарух карчӑка аса илни героиня пурнӑҫӗ улшӑннине 

палӑртать. 

 

Таруха мӗн, вилнӗ ҫыннӑн вут хутса ӑшӑнас хуйхи ҫук, — сасӑпах 



уласа ячӗ Ҫӳппи. — Пӑрахса хӑва-а-арчӗ мана, пӗчченех пӑрахса хӑварчӗ (40 с.); 

Таруха мӗн, леш тӗнчере сутуҫсем ҫуккӑ... (41 с.); И-и-и! Турӑ пӑрахман 

иккен мана. Турӑ пур иккен. Шалккӑ, Тарух кураймарӗ ҫак ырлӑха (44 с.); 

Эх, Тарух, Тарух, — пӑшӑлтатрӗ яланхи йӑлапа Ҫӳппи, ҫулталӑк маларах 

ӳпке чирӗпе вӑхӑтсӑр ҫӗре кӗнӗ тусне аса илсе. — Ырӑ курса пурӑнас чухне 

ма васкарӑн-ши лутра яла? (44 с.) 

 

Пурнӑҫӗ улшӑнать те хӗрарӑмӑн, кӑмӑл-туйӑмӗ те улшӑнать. Хӗлхем ҫути 

ун умне ӳкнӗ тейӗн. Ҫӳппие улталанӑ Петӗр, Анюкӑн ашшӗ, хӑй йӑнӑшне 

ӑнланса илет. Шӑпи ӑна явап тыттарнӑ ӗнтӗ — унӑн кермен пек ҫуртӗнче 

нихӑҫан та ача сасси илтӗнмен. Хӑв тунӑ ӗҫсемшӗн пурпӗр явап тытмаллине 

кӑтартса парать калав, ҫавӑн ҫинчен асӑрхаттарать те. 

Денис Гордеева «самана ҫыравҫи» теессӗм килет. Обществӑра, ҫынсем 

йӗри-тавра мӗнле улшӑну пулса иртет — Д. Гордеев сисӗмлӗ асӑрхать, проза 

жанрӗн пур тӗсӗпе те усӑ курать. Пӗтӗмӗшле картина, лару-тӑрӑва кӑтартса 

парасси пӗлтерӗшлӗ пулмалла ҫыравҫӑшӑн. XX ӗм. вӗҫӗнче ҫӗршыври 

улшӑнусем, рынок экономики, самана пӑсташӗсем, пӗлетпӗр, нумай ҫын шӑпине 

пач шухӑшламан йӗрпе чуптарчӗҫ. Ҫакӑн пирки ӗнтӗ Гордеевӑн «Пӑсташ» 

романӗ (Шупашкар, 2005). Самана улшӑнӑвӗсене хӑвӑрт палӑртса-ӳкерсе пыма 

публицистика стилӗ меллӗрех. Кунашкал стильре характерсене тарӑн тӗпчесе 

тӑма май ҫук (паллах, унӑн тӗллевӗ те урӑхла). 

Гордеевӑн тепӗр повеҫӗ — «Хуп хушшинчи ҫылӑх». Кирек мӗнле хайлавӑн 

та ятне тупма ҫӑмӑл мар. Ку повесть ячӗ пур енчен те ӑнӑҫлӑ. Тӗп мотива та 

палӑртать вӑл, символ шайӗнче те вуланать, философиллӗ пӗтӗмлетӳсен 

пуҫламӑшӗ пулса тӑрать: «Ҫылӑха ӑна хуп хушшинче пытарса усраймастӑн. 

Ҫын курмасан та, Турӑ курать...»
12  

«Куҫсӑр ҫӗрулми» романӑн тӗп геройӗн, Миххалӑн, малтанхи юратӑвӗ 

Кретхи хӑй ҫине хӑй алӑ хурать. Арӑмӗ те, Марье, вилнӗ хыҫҫӑн арҫын «чун 

пушанса юлнине», «пурӑнас хавасӗ те, чун хавалӗ те хухнӑҫемӗн 



хухнине»
13 

туйса илет (с. 354). Хӑй килӗнче вӑл пуриншӗн те ытлашши пулса 

тӑрать. Унӑн пурнӑҫӗн ӗҫне (куҫсӑр ҫӗрулмине) ним вырӑнне хумасӑр кӑларса 

переҫҫӗ ӗмӗтсӗр хӗрарӑмсем... Ҫаксем пуль-ха Миххала сарӑмсӑр вилӗм патне 

илсе ҫитерекен сӑлтавсем. Ҫапах та чун асапӗн тарӑнӑшӗ вулакан умне тухсах 

ҫитеймест — унӑн ытларах ҫиелти паллӑсене ӗненме тивет. Миххал вилӗмӗ 

сӑлтавланса ҫитейменни пирки шухӑш ҫуралать. Авторӗ ӑна «ман ирӗкпе 

вилмен» тет-ха
14

 Кӑна ӗненме пулать. Анчах та ҫыравҫӑн ӑсталӑхӗ мӗн чул 

ытларах, ҫавӑн чул нумайрах ыйтатпӑр-ҫке. 

Сталин саманин синкерӗ «Аххаяс-маххаяс» повеҫри Силиссана иккӗрех 

тӑлӑха хӑварнӑ (Ялав. 2003. 7 №). Сталин сӑнарӗн вӑйӑмӗ, ун ӗҫӗсен ахрӑмӗ 

паян пурӑнакан ҫынсен шӑписене те улӑштарать (Геннадий Максимовӑн 

«Сталин грамоти», «Шур пир ҫинчи мӗлке» хайлавӗсем). 

Самана таппине ҫывӑх туякан тепӗр ҫыравҫӑ — Сергей Павлов. Ку ҫулсенче 

унӑн «Сӗлкӗш» романӗ пичетленчӗ
15

 . Хайлав ячӗ — символла сӑнар, тен, ытларах та. 

Ӑнӑҫлӑ ят. Пӗтӗм произведение витерсе тӑрать вӑл. Тӑпрана тытса тӑракан 

йывӑҫ пек. Вулли-турат-ти те, ҫулҫи те пур, тымарӗ те. Ку пӗлтерӗш тӗрлӗ 

формӑна хывӑнать-туратланать. «Пурнӑҫ пач сӗлкӗшленсе кайрӗ вӗт. Раҫҫей 

никӗсӗ паян — чӑн-чӑн сӗлкӗш» (286 с.), — тет Юрий Матвеев. Ӑна Михаил 

Амосов тӳрлетет: «Ман шутпа, ҫӗршыв никӗсӗ — халӑх чунӗ. Халӑх чунӗ вара 

тӗппипех сӗлкӗшленнӗ-ши? Ҫук, шуйттана пурте сутӑнса пӗтмен-ха» (288 с.). 

Лару-тӑру кӑсӑклӑ. Тыт та танлаштар чӑн пурнӑҫпа. Пулнӑ-и, пулман-и? 

Ҫыннисем ҫаксем мар-ши? Чи кӑсӑкли вара — тӗп сӑнар. Кӑткӑсси темӗпӗр — 

чун тарӑнӑшне кӗртсе кӑтартмасть пире автор, ҫиелти паллӑсем, тулаш ӗҫ-пуҫ 

ҫинче ытларах чарӑнса тӑрать. Туртакан ҫине тиеҫҫӗ тенешкел, тиенӗ те тиенӗ 

мӗскӗн Лисук ҫине. Чӗмсӗр, чӗлхесӗр янавар пек туртать вӑл хӑйӗн лавне. 

Ласӑрсем пулӑшасса кӗтсе. Ласӑрӗ тата, асамҫӑ пекех, хӗр инкеке лекмессерен 

ун ҫулӗ ҫине тухса тӑрать. Чӑн та, вӗҫӗнче ҫирӗпленет-ха Лисук, хирӗҫ те 

калаҫма пуҫлать. Анчах та ку ытларах тулаш енчен  сӑлтавланать. «Мӗнех, 

ҫирӗп-ха эпӗ. Хытса пыратӑп. Чунӑм уласа макӑрнӑ самантра та ахӑлтатса 



кулмашкӑн хевте ҫитеретӗп» (272 с.) — тенипе ҫеҫ. Ларисӑпа ашшӗ 

сарӑмсӑр вилсен те хӑвӑрт «чӗрӗлет» Лисук. Ҫур сехет Турӑ кӗнекине 

уҫкаланӑ хыҫҫӑн вӑйланать. 

 

Темиҫе йӗрке вулать те малалла уҫать, тепӗр хут вӑхӑтлӑха шухӑша 

кайса чарӑнса тӑрать те каллех малалла уҫать. Юлашкинчен кӗнекене пач 

хупрӗ те икӗ аллипе кӑкӑрӗ ҫумне пӑчӑртарӗ. «Чим, ҫакӑнта мар-ши пӗтӗм 

хурав?» — терӗҫ унӑн куҫӗсем (360 с.) <...> Айӑккинчен пӑхсан Лисук 

пуҫне мӑнаҫлӑн каҫӑртса ҫӗнӗрен вӗҫеве хатӗрленекен шурӑ кӑвакарчӑн 

пекех курӑнчӗ (Ҫавӑнтах). 

 

Сӑнарӑн асап-хуйхине кӑтартса памасть автор, каласа парать ун пирки. 

Вӑл ӗҫпе пусӑрӑнни ҫинчен, юратнӑ ҫыннинче тӗрек тупни пирки. Кунта, туйса 

тӑратпӑр, вулакан ыйту паратех (тӗлӗнсе, тарӑхса, хӗрхенсе) — мӗншӗн вилеҫҫӗ 

айӑпсӑр Ларисӑпа унӑн кукашшӗ? Кукашшӗ — уйрӑм калаҫу тейӗпӗр. Лариса 

вара, шкул ҫулне те ҫитмен хӗр пӗрчи, ахаль те ашшӗ-амӑшӗсӗр юлса хурлӑх 

ҫителӗклех курнӑскер?.. Вулакан юратнӑ геройсем вилнипе килӗшесшӗн 

маррине пӗлетпӗр, анчах хальхинче ку ыйту тӗпчевҫӗсем умне те сиксе тухать. 

Хайлав поэтикинчи пӗлтерӗшӗ мӗнле-ши вара тетӗн. Вилӗмӗ ахаль те 

туллиехчӗ-ха — халӗ вара савӑчӗ тӑкӑнсах каять. Пӗчӗк Лариса вилни 

обществӑн малашлӑхне кур-манни мар-ши? Лисук ашшӗ те тӳрленсе ҫитме 

пуҫланӑччӗ. Хайлавра йывӑрлӑхсене ҫӗнтерсе малалла пурӑнакан геройсем те 

пулмалла пек-ҫке. Йывӑрлӑхсене ҫӗнтерме вӗрентмелле мар-и илемлӗ 

произведенин? 

Амӑшӗ вил тӑпри ҫине каҫарупа пил ыйтма каякан Лисук хреснашшӗне 

курнипех кӑмӑлӗ-ӑнтӑлӑвӗ иксӗлни те ӗненмеллех мар (371 с.). Хӗрарӑм чунӗ 

чылай тарӑнрах тесе аса илтерес килет кун пек чух арҫын ҫыравҫӑсене. Тата 

ҫавӑн чухлӗ инкек-синкек витӗр тухса Турӑ кӗнекине ӑша илме тӑрӑшакан 

Лисук халӗ те ҫывӑх ҫыннисене каҫарма хал ҫитереймест-ши? Пурнӑҫ опычӗ 

чылай пухӑннӑ хыҫҫӑн та Лисук тавралӑха хура е шурӑ тӗслӗ анчах курни те 



иккӗлентерет (373 с.). 

Турпас пек вӗҫет Лисук пурнӑҫ тӑрӑх. Шухӑшласа тӑма вӑхӑт ҫук унӑн — 

иккӗмӗш хут паспортне пӑрахса хӑварса тарать. Хӑй тӗллӗнлӗх ҫук пулсан герой 

мӗне те пулин вӗрентет-ши? Пулӗ те, ҫавӑн пек тумалла мар тесе. 

Ял ӗҫке ерни, ҫавна пулах чылай ҫын пурнӑҫран уйрӑлни, чӑн та, 

пулчӗ XX ӗм. вӗҫӗнче. Анчах ҫулталӑк хушши хулара пурӑнса Лисук 

тӗлӗнмелле пӗтӗмлетӳ тӑвать: «Тискерлӗхӗпе, пӳт-сӗрлӗхӗпе, ӗҫкӗ-ҫикӗпе 

иртӗхессипе хула ялтан юлмасть иккен» (палӑртни пирӗн. — В.Н.) (170 с.). 

Ялӗ хула хыҫҫӑн кайманччӗ-и? Кирек епле пулсан та, хура сӑрӑсем роман 

талккӑшне пач хупласа хума пуҫлани куҫкӗретех. Мӗншӗн апла тунине прозаик 

хӑйех ӑнлантарать-ха: «Хамӑр та, ҫыравҫӑсем, хаҫатсене шӑпах ҫавӑн пек 

киревсӗрлӗхпе путсӗрлӗх хыпарӗсемпе тултаратпӑр — вулакана илӗртетпӗр-ҫке» 

(288 с.). Лисук (йывӑр ҫын!) вилӗмне вара пуш-шех ӑнланма йывӑр. Ӑнсӑртлӑх 

хуҫаланать романра. Тен, ку хайлава пирӗн авантюрлӑ жанр виҫисемпе 

хакламалла? Ҫакнашкал жанр системинче ӑна тӗрӗсрех хак пама та пулать пулӗ. 

Авантюрлӑ жанр япӑх тесе каласшӑн мар эпир. Анчах та паянхи кун тап-таса 

авантюрлӑ произведени ҫурални искусствӑллӑ пулӑм мар-ши? Пулмасла халап 

пек курӑнакан-илтӗнекенскер. Кун пирки, тен, уйрӑм шухӑшламалла? Хӑш-пӗр 

жанр пур вӑхӑтра та аталанайманни паллӑ. 

Лисук вилӗмӗ ӑнланмаллах мар терӗмӗр. Автор пӗр детальпе те хӑрушлӑх 

ҫывхарасса систермест. Произведени вӗҫӗнче пӑшал сасси илтӗнессе маларах 

систерсе хураканччӗ. Пӑшал стена ҫинче ҫакӑнса тӑнине кӑтартса. Литература 

улшӑнса пырсан та — вилӗмпе асӑрхануллӑрах пуласчӗ. Чӑн та, Лисукӑн 

тӑванӗсемпе курса калаҫас кӑмӑл ҫуралать, «темшӗн ӑш вӑркать» (409 с.). Ҫапах 

та йывӑр ҫын психологийӗпе ҫыхӑнтармалла пулӗ кусене чи малтанах: хӗра-

рӑма ӗмӗрлӗх сасси вӑйлӑрах илтӗнет ун чух... Пӗчӗк хӗрӗ юлать-ха Лисукӑн. 

Апла пулсан, пӗчӗк те черченкӗ шанчӑк ҫути пур пирӗн умра. Произведение 

хура сӑрсемпе, инкекпе е вилӗмпе, вӗҫлени час-часах тӗл пулать ку тапхӑрта. 

Чылай чух кунашкал финал хайлав логикинчен йӗркеленмест. Паянхи кун ырӑ 

сӑнара анчах мар, шанчӑк кӳрекен финала та ҫураҫтарасшӑн пулмалла. 



«Тан таппи» романра та (пӗр ярӑма кӗреҫҫӗ, 2004—2005)

. «Сӗлкӗш» 

романри геройсем мӗлтлетсе илеҫҫӗ (Лисукпа ашшӗ-амӑшӗ, Ласӑр, Юрий 

Михайлович Матвеев). Кунта вӗсем иккӗмӗшле геройсем. Сӑмах вара ытларах 

1990-мӗш ҫулсенчи ял пурнӑҫӗ пирки пырать, колхозсем уйрӑлса-арканса кайнӑ 

тапхӑр ҫинчен. Ҫакна уйрӑммӑн асӑнса хӑварас килет: ку романра та сарӑмсӑр 

вилесем пур. Фермӑра ӗҫлекен Маринен касса вакланӑ виллине тупаҫҫӗ. Ун 

хыҫҫӑнах ферма пуҫлӑхӗ, Юрий Петрович Платов, ҫакӑнса вилет. Вӑрттӑнлӑхне 

вӗсем пӗрле илсе кайнӑ пулсан та, вӗсен шӑпи пирки автор систерет-ха. Павӑл 

Урнов вилӗмӗ вара ҫирӗп сӑлтавланайман. Ҫул ҫинче пӗр арҫынна лартать те 

вӑл, лешӗ шӑрпӑк чӗртнипе Урнов машини сирпӗнет. Урнов ертсе пынӑ ҫулӑн 

пуласлӑхӗ ҫук тесшӗн пулнӑ пулӗ автор. 

Хӑйсене хӑйсем вӗлерекен геройсем те тӑтӑшах ӳкерӗнеҫҫӗ терӗмӗр паянхи 

прозӑра. Проблемӑна уҫса паракан чи илемлӗ тӗслӗхсем («илемлӗ» тени кун пек 

чух вырӑнлах мар-ха та) шутӗнче Хветӗр Агиверӗн «Чӑпар лӗпӗш» калавне 

куратпӑр. Ҫак калава вулама пуҫласанах тӗп герой, Виталий, пурнӑҫӗ вӗҫне 

ҫитнине туйса илетӗн (Тӑван Атӑл. 2005. 6 №). 

 

Тӗлӗнмелле, пасара мар, масара килӗштерет ун чунӗ (36 с.). Халь-

хинче те кунта пулса чунне канӑҫлӑх кӗртрӗ вӑл. Пурӑнма тӗрек туянчӗ (37 

с.). 

Анчах нумайлӑха мар, иккен.  

Уйӑхсерен темиҫе виле кӗрет ҫӑвана. Ытларах яш-кӗрӗм вилет эрех-

наркӑмӑш ӗҫсе. Ваттисем ватӑлла — тӳ-сӗмлӗ, шӑтти-патти хӑтланмаҫҫӗ (36 

с.). 

 

Тепӗр темиҫе уйӑхран Виталий арӑмӗ Тоня та, Виталий те хӑйсен ирӗкӗпе 

ҫакӑнта килсе выртаҫҫӗ. Юратусӑр пурӑнса ывӑннӑран. Шӑпа ҫырнӑ иккен 

вӗсене ҫавнашкал вилме. Юмӑҫ Хреҫҫи карчӑк ун пирки тахҫанах систернӗччӗ... 

Халӗ юмӑҫ хӑй те масар ҫинче выртать. Виталий масар ҫинче чух юмӑҫӗ тепре 

аса илтерчӗ тейӗн... 



 

Чӑпар лӗпӗш юмӑҫ вил тӑприйӗн юпи ҫинчен вӗҫсе хӑпарчӗ те Ви-

талий хулпуҫҫийӗ ҫине вӗҫсе анчӗ. Чӗрех. Ӗнтӗркемен. Хреҫҫи чунӗ мар-

ши? (37 с.) 

 

Чӑпар лӗпӗш — вилнисемпе чӗррисене ҫыхӑнтаракан сӑнар. Вӑл малтанах 

систерсе хурать геройсен шӑпи синкерлӗ вӗҫленессе. Вӑл ҫаврӑм туса вӗҫсе 

килет те — ҫыннӑн ҫӗр ҫинчи пурнӑҫ ҫаврӑмӗ вӗҫленет. Мӗн тесен те, Агивер 

событисене лайӑх, пӗлсе сӑлтавланӑ. Вулакана та лайӑх хатӗрленӗ (вилӗмпе тӗл 

пулма хатӗр тӑма пулать-ши ӗнтӗ?). Виталий чунӗнче ҫил-тӑвӑл алхаснине те 

туятпӑр эпир, чӑтӑмлӑх пӗви кӗҫех татӑлса каяссине те... Ҫил-тӑвӑлне ниҫта та 

ҫиеле кӑлараймасть арҫын. Хӗрӗ умӗнче яваплӑх туять-и тен. Пӗр вырӑнта ҫеҫ 

чун канӑҫне тупать вӑл — масар ҫинче. Шӑпи ҫавнашкал йӗркеленнӗшӗн никама 

та айӑплама сӑлтав ҫук пек — «хӑй мӗн тунине ӗненсе пуҫхӗрлӗ пусса чӑмакан» 

(41 с.). Виталие те, чӗри айӗнче ача йӑтса ҫӳрекен Тоньӑна ӗҫме пӑра-

хайманшӑн та, хӗрарӑм пурнӑҫӗ пӳкле вӗҫленнӗшӗн те... Ҫапах та! Литературӑна  

чӑн пурнӑҫӑн тӗкӗрӗ тесе йышӑнсан та — «этем чунӗн инженерӗсем» 

хайлавсенче этем йывӑрлӑхсене анчах мар, хӑйне хӑй ҫӗнтерсе малалла утнине 

сӑнарланине курас килекен пулчӗ. Ҫӗр ҫине килнӗ ҫын ҫулӗ пӗрмаях ҫакнашкал 

чарӑнура вӗҫ-леннипе килӗшес килменни анчах мар ку. Литература тӗпчевҫин 

субӳективлӑ шухӑшӗ те мар. Вӑхӑчӗ хӑй ҫитрӗ (ыйтать). Пурнӑҫра ырӑ 

тӗслӗхсем нумайланса пынӑн туйӑнать юлашки ҫулсенче. (Ҫакна писатель-

поэтсем хӑйсем те палӑртаҫҫӗ: «Халӗ, асӑрхӑр, ҫӗнӗ вӑй илсе пыратпӑр. Чӑваш 

патне чун тата хытӑрах туртӑнать.»

) Хӑрушӑ чарӑнуран вӑй-хӑват пуҫтарса 

малалла ҫула тухакансем сахал мар (ҫӗртен пӗрре пулсан та — хаклӑ!). 

Пурнӑҫра темиҫе чарӑну та пулма пултарассине ҫамрӑксенчен нумайӑшӗ 

чухлаймаҫҫӗ: чӑн юлашкипе те арпаштарӗҫ, пӗртен-пӗр ҫул анчах тесе те 

йышӑнӗҫ... 

2003 ҫ. «Ялав» журналра икӗ хайлав пичетленнӗ: Владимир Ямаш ҫырнӑ 

«Кӑвапаран татӑлнӑ тымар» калав (Ялав. 2003. 1 №), Надежда Ильинан 



«Даниил» калавӗ (Ялав. 2003. 10 №). Мӗнле ҫыхӑну пур-ха вӗсем хушшинче? 

Иккӗшӗ те халӑхӑн, чӗлхен паянхи шӑпийӗ, вӗсен пуласлӑхӗ пирки шухӑша 

яраҫҫӗ. (Маларах ыйту лартса хурас килет: ҫакӑнта мар-и-ха халӑха пур ӗмӗрте 

те пӗрлештерекен тӗп идея? Паллах, литература чӑн пурнӑҫӑн тӗрлӗ-тӗрлӗ енӗ-

саманчӗсене ҫутатма тивӗҫ. Анчах та пурне те пӗр-лештерекен хӑват иксӗлме 

тытӑнсан ҫав шухӑш, тивӗҫ пирки аса илни, тен, ҫӑлса хӑварӗ?) 

Ямаш калавӗнчи тӗп сӑнар — Мая, вӑл Канадӑна качча тухнӑ, халӗ тӑван 

ялне курма килнӗ. Ют ҫӗршывра вӑл чаплӑ пурӑнать. Кунта вара — ялӗ юхӑннӑ, 

ҫамрӑксем хуланалла кайса пӗтнӗ. Ытларах вырӑсла калаҫать-шухӑшлать 

хӗрарӑм. Хушӑран ҫав-ҫавах чӑваш сӑмахӗ тухса каять-ха хӑйӗн (мӗн тӑвӑн, 

чӑваш ҫуралнӑ пулсан!). 

 

«Господи!» — пуҫне усса ларать ҫӗрӗк пӗрене ҫинчи хӗр ватӑ учителе 

итленӗ хыҫҫӑн. — Лучше бы не ездила сюда! Зачем? Зачем я это сделала? 

Хотя, конечно, здесь могила любимой бабушки... Ҫавӑнпах приехала, тӗ-

лӗнмеллипех тӗлӗнтӗм! Эпир с мужем следили Раҫҫейре мӗн пулса иртни-

не. Ял илемленет, чечекленет тесе шутланӑччӗ. Ничего подобного! Все 

изменилось к худшему! Я просто убита — бедность, серость, неустро-

енность,  мӗнле калас,  — безобразие...» (57 с.) 

 

Ҫурт умӗнче пӗренесем те ҫӗрӗк авӑ. Урӑхла каласан, малашлӑха юрӑхсӑр. 

Ямаш пулӑмӑн ҫиелти паллисене сӑнарлать, пулса иртнӗ улшӑнусем пирки 

каласа парать, вулакан умне ӳкерчӗк кӑларса тӑратать. Ял халӑхӗ Майӑран 

кулать тени (тӑван ҫӗршыва пӑрахса кайнӑшӑн) ӗненмеллех мар-тӑр. Калавра та 

ку шухӑш нимӗнпе те ҫирӗпленмест, пурнӑҫра вара — пушшех те. Ӑмсанма, 

хӗрхенме пултарӑччӗҫ-и тен... 

Надежда Ильина пулӑма тарӑнрах тӗпчет, шаларах кӗрет. Тӗп геройӗ 

те унӑн урӑхларах — наци интеллигенцийӗ йышӗнчен. 

 

Асра тытса пурӑннӑ чухне вилмеҫҫӗ вӗсем, леш тӗнчене кайнисем. 



Даниил вара маннӑ, вӗлернӗ. Тымарӗсене татнӑ (4 с.). 

 

Паянхи кун чӑваш интеллигенцийӗн тымарӗсем татӑлнӑ апла. Анчах... 

малашлӑхӗ те унӑн питӗ тӗтреллӗ иккен. 

 

Мӗн усси пулчӗ апла ҫӗр ҫинче пурӑнса ирттернин?! Тӗрлӗ поэзи 

каҫӗсем, конференцисем, чӑвашлӑх пирки кӑшкӑрашнӑ хитре сӑмахсем  — 

пӗртен-пӗр ывӑлу та чӑвашла калаҫмасть пулсассӑн — мӗн тума кирлӗ 

пулчӗҫ?! Йӑлт арканнӑ, ишӗлнӗ. Даниилӑн ҫеҫ мар  — пӗр пӗтӗмӗшле 

ӳсӗмӗн пурнӑҫ ӗҫӗ-хӗлӗ харама кайрӗ (6 с.). 

 

Ялта тымарсем упранса юлнине шанса ҫула тухать Даниил. Анчах вӑл 

ҫил-тӑманлӑ ҫанталӑкра ҫулран ҫухалса каять. Вилӗме ҫӗнтерсе тӑван килне 

аранах ҫитет арҫын. Анчах та юратнӑ шӑллӗпе (ултӑ ҫул курман ӑна) унӑн 

наркоман юлташӗсем палламасӑр (!) Даниила мӑшкӑл кӑтартса тӑван килӗнчен 

кӑларса пӑрахаҫҫӗ... Апла, Даниилӑн яла илсе каякан ҫулӗ те ултавлӑ 

пулнӑ? 

 

Шухӑшлавӗ пӗр тикӗс юхаймарӗ пулин те, кӗҫех ӑнланчӗ: вӑл нимӗнле 

ҫулпа та мар — тӑршшӗпех чӑнкӑ ҫыран хӗррипе пынӑ иккен (12 с.). 

 

Ачи-мӑнукӗсене Джульетта, Давид, Лолита е ҫавӑн йышши чӑвашла мар ят 

хуракансен, чӑн та, чунӗ те темӗнле «чӑвашлӑхшӑн» ыратмӗ, ӑсӗ халӑх 

пуласлӑхӗ пирки шухӑшламӗ. Чӑвашла пӗлмен мӑнуксем ҫеҫ ҫуралсан, паллах, 

халӑхӑн малашлӑхӗ те пулмӗ. Анчах та паянхи кун шанчӑкӗ пӗтӗмпех сӳнеймен-

ха. Асатте-аттесем юрланӑ юрра ачасене вӗрентейменшӗн айӑпӗ те, яваплӑхӗ те 

хамӑрта. Ильина геройӗ, тем чул асап тӳссе ирттерсен те, чӗрӗ юлчӗ. Ӑна 

калиткерен кӗртмерӗҫ. Ҫитменнине леш енчен пӗри (Даниилӑн вилнӗ 

ашшӗччӗ-ши?) утса пырса шашулккине шӑкӑрт ҫаклатса ячӗ.  

 



Анчах сӑнсӑр та хӑрушӑ чӗрчун ун сассине илтсен те ун патне пымарӗ. 

Даниил ҫине пӳрнипе тӗллесе тепре хыттӑн ахӑрса ячӗ те — хура тӗтӗм 

юпи пулса — ҫӗр айнелле анса ҫухалчӗ (15 с.). 

 

Ҫӳл тӳпере вара ҫутӑ парнелекен Этем сасси илтӗнет... Тен, пирӗн пӗртен-

пӗр, юлашки шанчӑк юлнӑ?.. (Тепӗр тесен, кашнине пурнӑҫра пӗртен-пӗр 

шанчӑк ҫеҫ тивет-ҫке.) Ачи-пӑчипе чӑвашла калаҫакан интеллигентсене те сахал 

мар пӗлетпӗр эпир. 

Сӑмах май каласан, Н. Ильинан ку тапхӑрти тепӗр калавӗ те, «Турӑсӑр 

тупнӑ телей» (Ялав. 2001. 12 №), уҫӑ финалпа вӗҫленет. 

 

Чашлаттарса ҫумӑр ҫурӗ, тӗнчене кисретсе аслати кӗрлерӗ. Кӗҫ пӗлӗт 

тӑршшӗпе пушӑ вӗҫӗ евӗр тӑсӑлса-авӑнса илнӗ ҫиҫӗм Ҫемекке ытамланӑ 

хурама тӑррине чӑнтлаттарчӗ. Юпа пек хӑпарса кайрӗ ҫӳлелле сар тӗтӗм. Те 

аҫа ҫапнӑ йывӑҫ тураттинчен тухнӑскер пулчӗ вӑл, те Ҫемеккен хыпса 

ҫунан чунӗнчен йӑсӑрланчӗ (19 с.). 

 

Ҫӗр чӑтайми ҫылӑхлӑ Ҫемеккен чунӗ аслатиллӗ ҫумӑрпа ҫӑвӑнса тасаласса, 

хӑй малалла урӑхла пурӑнма пуҫласса шанас килет. 

«Даниил» калавӑн тӗп шухӑшӗ-ыратӑвӗ — халӑх пуласлӑхӗ, шӑпи. Притча 

майӗ-мелӗсемпе йӗркеленнӗскер, вулакана нумай шухӑшлама хистет вӑл. 

Эпиграф вырӑнне М. Горький йӗркисене илни те пӗлтерӗшлӗ: «И вот он ходит, 

ходит повсюду... Видишь, он стал уже как тень, и таким будет вечно! Ему нет 

жизни, и смерть не улыбается ему»
18

(«Старуха Изергиль»). Ильина 

хайлавӗсенче Горький традицийӗсене те асӑрхама пулать-и тен. Паллах, тӗплӗ 

тишкерӳ тусан. 

Альбина Мышкина стилӗн лайӑх енӗсенчен пӗри — кӗскелӗх. Кӗске 

предложенисемпех вӑл чӗрӗ ӳкерчӗк ӑсталать, туйӑмсен хусканӑвӗ-

улшӑнӑвӗсене сисӗмлӗ палӑртать. «Канӑҫсӑр чӗре» калав (Тӑван Атӑл. 2003. 12 

№) ҫакна тепӗр хут ҫирӗплетрӗ. 



 

Виҫӗ кун вырӑн ҫинчен ҫӗкленеймесӗр хӳхлерӗ ун чух Вера 

(мӑшӑрӗнчен ҫамрӑклах тӑлӑха юлсан. — В.Н.). Виҫӗ кун ачисене хӑратса 

чӗрене ҫурмалла кӑшкӑрчӗ. <...> Вӑрӑма тӑсӑлчӗ Верукӑн тӑлӑх ӗмӗрӗ. Ҫак 

ӗмӗрӗн тахӑш тапхӑрӗнче вара ҫӗнӗрен утма, ҫӗнӗрен сывлама вӗренмелле 

пулчӗ унӑн (38 с.). 

 

Пӗчӗк калавра куҫ умне тӗп сӑнарӑн пӗтӗм пурнӑҫӗ тухса тӑрать. Калав 

валли ытлашшипех те кунта информаци. Калӑпӑр, виҫҫӗмӗш сыпӑкра эпир 

кинеми патне таҫтан та ҫырусем килнине пӗлетпӗр, тав ҫырӑвӗсем. Героиня 

портретне ку деталь (сыпӑкӗ те!) тарӑнлатмасть. Вулакан ахаль те ӑнланчӗ 

кинеми юнашар ҫын-сене чунтан пулӑшма тӑрӑшнине. Ку сыпӑка, ахӑртнех, 

кӑшт аталантармалла пулнӑ. Темӗнле схема пекрех пулса тухнӑ вӑл. 

Кӑшт маларах «Ялавра» пичетленнӗ «Телей ҫулӗ» калав (2003. 11 №). 

Хӗрарӑм, амӑшӗ психологине лайӑх туять ҫыравҫӑ. Пӗр саманта вара 

ӑнлантарсах ҫитереймен: мӗншӗн Евук юхха хӗрарӑм ҫулӗ ҫине тӑрать. Ашшӗ-

амӑшӗ ӑна пуринпе те тивӗҫтернӗ. «Хатӗрлесе хунӑ, такӑрлатнӑ сукмакпа ҫеҫ 

утнӑ вӑл» (12 с.). Чунне ыраттармалли пӗртен-пӗр сӑлтав пулнӑ унӑн: 

 

Ун чӗринче пӗртен-пӗр каччӑ — Кирилл пулнӑран вӑл урӑх никама та 

чӗре патне ямарӗ, хӑйне качча илес текенсене те тӳрккессӗн кӑларса ячӗ (13 

с.). 

 

Тӗмшӗртме пулать-ха: ытлӑ-ҫитлӗ, тулӑх пурнӑҫ нумайӑшне аташтарать, 

тулаш пуянлӑх кичемлӗх ҫуратать. Хӑйсене валли кунашкал ҫынсем епле те 

пулин йӑпанӑҫ шыраҫҫӗ. Тата чунне ыраттарнӑ арҫынна тавӑрас тени те пулнах. 

Урӑхла каласан, характера шаларах кӗрсе пӑхни ытлашши пулман пулӗччӗ. 

2004 ҫ. А. Мышкина «Атте пилӗ» ятлӑ кӗнеке кӑларчӗ

.  Унта виҫӗ 

повеҫпе ултӑ калав пичетленнӗ. Икӗ повеҫне маларах тишкернӗччӗ-ха
20

. 



«Атте пилӗ» (1999) повесть «Малтанхи пил» ятпа «Ялавра» кун ҫути 

курнӑччӗ (Ялав. 2001. 2 №). Хурлӑх хутлӑхӗнче хӳтлӗхсӗр тӑрса юлнӑ Алюнкка 

тӗнчи пирӗн ума тухса тӑрать повеҫре. Вун пӗрте амӑшӗсӗр тӑрса юлать вӑл, 

виҫӗ ҫултан — ашшӗсӗр. Йӑтайми хурлӑх тиенет ун ҫине. Ҫак хурлӑха, сӑнарӑн 

туйӑмӗсене вулакан чунне пырса тивмелле хут ҫине куҫарнӑ Мышкина. Пӗр-

ремӗш юрату кайӑкӗ те вӗҫсе иртет Алюнкка пурнӑҫӗнче вӑхӑт ҫитсен (5 сыпӑк). 

Анчах та хурлӑхлӑ кайӑк пулнӑ иккен вӑл. Ахаль те аманнӑ чунлӑ хӗр ачана вӑл 

ытларах амантса ҫеҫ хӑварать. 

 

Куҫҫуль типсен хӗрача каллех пӳрт умне таврӑнчӗ. Сывлама манса 

ашшӗне итлесе тӑчӗ. Питӗ ерипен анчах сывлать. Алюнкка чунне нимпе 

ӑнлантарса пама ҫук хаваслӑх ярса илчӗ. Унӑн кулас, сикес, выляс килчӗ... 

(«Атте пилӗ». 123 с.) 

Анчах... анчах темле Вӑй, асамлӑ Вӑй, тӗттӗмлӗх сӑнчӑрӗсене ҫапса 

аркатрӗ. Хура шӑтӑка хупласа ӑна ҫутта тӗксе кӑларчӗ. Хӑй юлчӗ. Алюнкка 

чунӗнче вара ӗмӗрлӗхех вилӗм шӑрши — тин ҫеҫ саваланӑ йывӑҫ пылакӗ  

— асра юлчӗ (Ҫавӑнтах. 126 с.). 

 

Психологизм тарӑнлӑхне кӗрсе каять Мышкина. Тӗп сӑнар Юрий 

Скворцовӑн Славикӗпе («Славик» калав) Тамарӑна («Хӗрлӗ мӑкӑнь» повесть) 

ҫывӑх. 

Повеҫӗн кайранхи ячӗ шалта пуррине лайӑхрах уҫса парать. Ашшӗ 

Алюнккана шанни, пиллени, унӑн тӗслӗхӗ хӗр ачана «хаяр пурнӑҫра» хӑйӗнче 

вӑй-хӑват тупма пулӑшать. 

 

Ҫак ырату ҫапса ярсассӑн ҫӗкленме, ӳксессӗн тӑма пулӑшӗ. Ҫухату 

чуна хытарӗ, йывӑрлӑхсене ҫавӑнтах ҫӗнтерме, пуҫа пӗкмесӗр утма 

вӗрентӗ (128 с.). 

 

Автобиографиллӗ прозӑн курӑмлӑ тӗслӗхӗ те ку повесть. А. Мышкина 



ытлашши сӑмаха тӑсса ямасть терӗмӗр. Повесть сыпӑкӗсем кӗске, ҫав вӑхӑтрах 

уҫӑмлӑ тата шӑрҫа пек илемлӗ сыпӑнтарнӑ вӗсене. Шӑпах повесть жанрӗнче 

лайӑхрах уҫӑлать пулмалла Мышкина калас тенӗ сӑмах. Калав чикки уншӑн 

тӑвӑртарах пек. 

«Ял калавӗсем» (Ялав. 2003. 1 №; 2004. 9 №; 2005. 2 №) ярӑмсенче Н. 

Карайшӑн ҫеҫ курӑмлӑ стиль палӑрать. Пӗчӗкҫеҫ формӑра чылай тарӑн 

содержани типтерлӗ вырнаҫтарма пултарни (уҫса пани темӗпӗр: ҫыравҫӑн 

тӗллевӗ — вулакана хӑйне уҫҫи тытарасси, ахӑр) 2001—2005 ҫҫ. прозӑра урӑх 

тӗл пулмасть. 

Ҫаксенчен пӗр калавне илер-ха. Чи хӑрушшине. Настя ятлӑ тӑватӑ ҫулхи 

хӗрачана (Ялав. 2003. 1 №) амаҫурипе ашшӗ чӗрӗллех тупӑка чиксе хурса ҫӑва 

ҫине кайса пытараҫҫӗ. Ҫак хытса каймалла тискер те хӑрушӑ ӗҫ пирки автор 

кӗске калаврах чунра йӗр хӑвармалла ҫырса кӑтартнӑ. Шалтан тухакан пӗлӳ-

пултарулӑх Карайӑн, искусствӑллӑ, суя сӑмах сисӗнмест пӗртте. Чӗрепе туйса 

ҫырать пулсан та пӗтӗмпех виҫеллӗ, сапӑр. Чехова ҫывӑх ҫыру мелӗ теме 

пулӗччӗ танлаштарма пикенсен. 

«Пурнӑҫ ӳкерчӗкӗсем» тесе ят панӑ Николай Карай хӑйӗн кӗске калавӗсен 

тепӗр ярӑмне (Тӑван Атӑл. 2003. 6 №). Вӗсен жанрне те ҫакнашкал палӑртсан 

тӗрӗсрех пек. Кашнинчех вӗсенче — ҫын пурнӑҫӗнчи пӗр самант. Кашни 

хайлавра пӗр тӗп  интонаци йӗркеленет («Таврӑнмарӗ...» — вӑрҫӑра 

хыпарсӑр ҫухалнӑ ашшӗне амӑшпе ачи чунтан кӗтни; «Тимӗре те тутӑх ҫиет...» 

— хуйхӑ ҫынна пӗтерсе хума пултарни т.ыт.те) пӗр шухӑш уҫӑлать. Кашни 

эпизод пӗр тӗп деталь ҫинче никӗсленет: Анюк кинемин тӳшекне налук 

тӳлейменшӗн илсе кайнине курнӑ Ҫемен ҫӗнӗ юрӑ юрлаймасть («Ма 

юрламастӑн?»), сурӑх та хӑй ятне пӗлет иккен («Сурӑх»). Калӑпӑшӗ ку калавсен 

пӗчӗк пулсан та, сюжетӑн тӗп элеменчӗсем (ӗҫ пуҫламӑшӗ, аталанӑвӗ, 

кульминаци, ӗҫ вӗҫленӗвӗ) чиперех палӑраҫҫӗ. Пӗчӗк ӳкерчӗк вара илемлӗ 

ҫаврӑм пулса тӑрать. 

Кӗске жанрпа ҫине тӑрса ӗҫлекенсенчен тепри — Василий Антонов. Акӑ 

унӑн «Пехиллӗ ҫыру» калавӗ (Тӑван Атӑл. 2005. 1 №). Характерсене прозаик 



тӗрлӗ енлӗ уҫса панӑ. Каччи вӑхӑтсӑр ҫӗре кӗнӗ хыҫҫӑн Люба улшӑнса каять. 

Хӑйне юратса качча илнӗ Леонида (вӑл та чирлесе вилет — пурнӑҫ ҫаврӑмӗ!) 

нумай хуйхӑртать. Ытлашши сӑмах вакласа кайман калавра. Ячӗ вара 

шалта пуррине, е тӗп шухӑша, пӗтӗмпе палӑртаймасть пек. Тӗрӗсрех каласан, 

ансӑрлатать, хӗссе хурать. Пӗтӗмӗшле пӑхсан, ку автор пултарулӑхӗнче 

диалектизмсем сахал мар. Хӑш-пӗр чух вӗсем, чарӑну палли евӗр, текст патне 

тӳрех ҫывхарасран тытса чараҫҫӗ. 

Паянхи кун сӑнарӗ-лару-тӑрӑвне, тискерлӗхне палӑртать В. Антонов («Пӑлхав», 

«Хаса», «Бумеранг», «Салтак киле таврӑнчӗ» // Ялав. 2002. 1 №; «Тӗлӗк» // Ялав. 2002. 

4 №). Чечня вӑрҫинче вилӗмпе пӗрре мар куҫа-куҫӑн тӗл пулнӑ Йӑван киле 

ҫитсен хӑй ҫине алӑ хурать. Хӑрушӑ! 

 

«Ман вилӗмшӗн саманана айӑплӑр. Анне, Маруҫ, каҫарӑр мана». 

Юлашки сӑмах хыҫҫӑн, пӑнчӑ лартас вырӑнне, патакне юр ҫине чиксе хунӑ. 

Патак тӳп-тӳрӗ тӑрать. Кӑшкӑру палли пек (Ялав.  2002. 1 №. 45 с.).  

 

Ҫартан килсен вӑл ӗҫ ҫуккипе тепре каялла укҫа ӗҫлесе илме каять! Килнӗ 

ҫӗре вара амӑшӗ анчах мар, юратнӑ хӗрӗ Маруҫ та ӗҫке ярӑннӑ иккен. Самана 

ҫеҫ айӑплӑ мар пуль-ха пуриншӗн те... 

«Шурӑ хӑрӑм» калавӑн (Тӑван Атӑл. 2004. 1 №) тӗп сӑнарӗн — Пракаҫӑн — 

Турӑ панӑ пултару пулнӑ. Пӗчӗкрен илемлӗ ӳкерме пултарнӑ ача ӳссен хӑйӗн 

ӗмӗтне пурнӑҫлаймасть, художник пулаймасть. «Ӗҫкӗ мана астарсах ячӗ...» — 

тет Пракаҫ (47 с.). Паллах, ялта пултарулӑх ӗҫӗпе ҫеҫ пурӑнма ҫук — колхозра 

ӗҫлемелле, килте-ҫемьере... Мӑшӑрӗ те ӑнланмасть Пракаҫа. Пурнӑҫ йӗркеленсе 

кайнӑ пек чух — тепӗр хут ӗҫме пуҫлать арҫын. Ача чух ӗнтӗ ҫитӗннисен 

пулӑшмалла пулнӑ аталану ҫулӗ ҫине тӑма, каярах — айӑпӗ хӑйӗнче пулӗ, хӑйӗн 

вӑйсӑрлӑхӗнче. Уйрӑм ҫын хаклӑ-хӗ, пӗлтерӗшӗ чакни хальхи саманан тӗп палли 

пулса тӑчӗ курӑнать. 

 

Мӗн каласа йӑпатма пӗлӗп эпӗ ӑна — ҫӗр ҫинче аташнӑ чуна? Мӗнле 



ҫул кӑтартас-ха хӑйне туптӑр тесе? Хальхи саманара ӗҫкӗҫӗ мар, кашта пек 

ҫын та никама кирлӗ пулмасӑр хуҫӑлать те ҫӗрет. Халь ырӑ ӗҫ тунӑшӑн 

тавтапуҫ сӑмаха черкке ылмаштарчӗ (48 с.). 

 

Рынок саманин тӳнтерӗ-ши ӗнтӗ ку? Тата ҫынна хӑй пулӑшу ыйтмасан 

пулӑшмалла-ши? Д. Гордеевӑн «Аххаяс-маххаясӗ» те ҫав шухӑшпа вӗҫленет 

(Ялав. 2003. 7 №). Тепӗр енчен — кашнин хӑйӗн пурнӑҫӗшӗн яваплӑх туйма 

вӗренмелле-ҫке. Анчах та кашниех вӑйлӑ пулаймасси те паллӑ. «Такӑннӑ, 

ӳкнӗ е вараланнӑ ҫынран алӑ сулса та ун ҫине ярлык ҫакса хӑварса  пӑрӑнса 

иртес марччӗ пирӗн, этемре кирек хӑҫан та ҫынлӑх шырасчӗ, унӑн чун-чӗринче 

ҫынлӑх пӗрчи тупса, унра пархатарлӑх ҫимӗҫӗ ӳстерме тӑрӑшасчӗ. Ҫапла 

ӑнланатпӑр эпир этем умӗнчи писатель тивӗҫне», — тенӗччӗ писатель-гуманист 

Юрий Скворцов

. Ҫак шухӑш кирек хӑш вӑхӑтра та тӗрӗс пулӗ. Тен, 

литературӑн та ҫынна айӑккинчен сӑнанипе ҫеҫ ҫырлахмалла мар, ун патне 

ҫывӑхрах пымалла, ырӑ тӗслӗхсемпе (вӗсем пурах!), тен, урӑх майсемпе те 

уйрӑм ҫын хаклӑхне ӳстерме пулӑшмалла? 

Валентина Эльпи пултарулӑхӗн илемне тӳрех палӑртма ҫук. Темӗнле ӑшӑ 

(кил ӑшши, чун ӑшши), ӑш-пиллӗх, чӑваш тӑприн тӗревӗ, Сарӑ кун ҫӗршывӗн 

(ҫутӑ, телейлӗ ҫӗршыв) ҫутӑ пайӑр-кисем сисӗнеҫҫӗ ун хайлавӗсенче. Хамӑр 

аваллӑхпа, чӑвашлӑхпа ҫыхӑнтаракан хӗлӗхсем йӗркелеҫҫӗ пулмалла вӗсен тӗп 

кӗввисене. (Геройсен ячӗсем те, куратпӑр, чылай чух чӑвашла ятсем.) Ҫакӑн-та, 

ахӑртнех, ял ҫынни ун кӗнекисене юратнин пӗр сӑлтавӗ те. Тата унӑн 

произведенийӗсенче чӑн пурнӑҫпа мистикӑллӑ сулӑм, тӗлӗнтермӗш уйрӑлми 

ҫыхӑнса тӑраҫҫӗ. Палӑртнӑ тапхӑрта Эльпин «Уйӑх ҫинчи пике курнӑ» 

(Ялав. 2000. 8 №), «Юнтарнӑ пӗлӗт» (Ялав. 2002. 9 №) повеҫсем пичетленнӗ. 

Умрай Пушака иртнӗ кун-ҫулӗ пирки (паллах, кашнин шӑпи пирки те!), акӑ, 

уйӑх ҫинчи кӗвентеллӗ пике йӑлтах пӗлет: «Илмелле ҫеҫ алла унӑн темиҫе ҫул 

каялла  ҫырнӑ кун кӗнекине» (7 с.). Ҫак «пикех» повесть вӗҫӗнче Умрай телейлӗ 

пулнишӗн савӑнать. (Мотив пек ҫаврӑм туса хайлава илемлӗ вӗҫлет.) 

Аркадий Казанов ҫыравҫӑн пӗр лайӑх енне асӑнса хӑварас килет: туйӑмӑн 



пӗчӗк уйрӑмлӑхне, сӗмне, ҫурма тонне, хусканӑв-не палӑртма пултарать вӑл 

(«Вилеймен-ха эп, Улита...». Калав // Ялав. 2001. 11 №; «Юрату ҫинчен юрату». 

Калав // Тӑван Атӑл. 2002. 8 №. 35—40 с.). 

Василий Петровӑн кӗнекине
22 

1988—1994 ҫҫ. ҫырнӑ тӑватӑ повесть кӗнӗ. 

Вӑхӑт иртнӗҫемӗн тата пӗр тӗркере вӗсем, паллах, урӑхларах курӑнаҫҫӗ. Чи 

малтанах куҫ тӗлне пулни вӑл — писатель чӗлхи. Вӑл чӑвашла ҫырма тӑрӑшать, 

ҫырать те. Тӗл-тӗл хӑнӑхнӑ (хӑнӑхтарнӑ) сӑмахсем те чӑвашла чиперех янӑраҫҫӗ: 

сивӗткӗч, ҫӗртеш. В. Петров пысӑках мар ӳкерчӗк тума пултарать (сӑнарлӑ 

ӳкерчӗк тесе калас килет ӑна), тата ҫут ҫанталӑк сӑнлӑхӗсем витӗмлӗ (уйрӑмах 

«Хура ҫил» повеҫре), анчах та темӗнле курӑнман чикӗре, картара вырнаҫнӑ пек 

(чӑваш характерӗ пекрех-ши?). 

Геройсен тӗнчине шалтан тӗпчеме те, тулаш лару-тӑрӑва шута илме те 

тӑрӑшать ҫыравҫӑ. Анчах та сӑнарсен утӑмӗсем пур чухне те ӗнентерӳллӗ 

пулса тухаймаҫҫӗ. Акӑ, «Венчет ҫӗрри» повеҫе илер: темӗн чухлӗ инкек илсе 

килнӗ ҫӗрре никам та кӑларса пӑ-рахайманни ӗненмеллех мар. Ачисем ашшӗ 

эткерне йышӑнманни те ҫавнашкалрах («Мул»). 

«Ӑнланас тесе кирек мӗнле япалана та шалтан курма хӑнӑхтарнӑччӗ эп 

хама», — тет Марина Карягина ҫырнӑ «Хура тумлӑ арҫын» (кун кӗнекинчи 

роман) хайлавӗнчи хӗр (Ялав. 2003. 12 №. 70 с.). Ку романа тишкерме ӑспа 

туйӑм чиккинче ҫеҫ пулать-тӗр. Ӑн юхӑмӗ, туйӑмсен юхӑмӗ, чун хӗлӗхӗсен 

карӑнтарӑвӗ... Пӗр ҫын чунӗнче вырнаҫма пултараймасӑр пӗтӗм тулаш тӗнчене 

(хӑй кӑна пӗлмелле!) хупӑрласа илнӗ туйӑм... Ыттисен куҫ умне курӑнман Аслӑ 

Юрату (мӗнле вӑй-хӑват кирлӗ пулнӑ пулӗ Альӑна ӑна хӑйӗнче упрама!) юратнӑ 

ҫынра ҫеҫ мар, ӗмӗрлӗхре пурӑнни... Кунтан та шала кӗме пулӗ-ши, юрӗ-ши 

теприн тӗнчине? Дневник форми ирӗк парать пулӗ-ха вӑл. Вулакан чӗрине 

кунашкал туйӑм тӳреммӗн вырнаҫасшӑн ӑнтӑлать. Кашни вулакан ҫакӑн пек 

ҫыруна, паллах, йышӑнаймӗ. Тепӗр сӗмленӳ те пур — чуна вӗҫне ҫити пӗрех 

никама та нихӑҫан та уҫса параймӑн, сӑмахсем те чи тасине, тӗкӗнме 

юраманнине упраса хӑварма пулӑшаҫҫӗ. Тишкерекен тапхӑрта ҫакӑн евӗрлӗ 

текст урӑх ҫук. Тен, тарӑнлӑха кӗрсе кайма ӑнтӑлнине Г. Федоровӑн тексчӗпе 



(«Ай, мӑнтарӑн хир мулкачи») танлаштар-ма пулӗ. Ҫапах та вӗсене уйӑраканни 

ытларах. Карягина тӳреммӗн туйӑмӑн тӗнчине, шалти тӗнчене кӗрет, Федоров 

— тулаш тӗнче витӗр шалтине тӗпчет
23

. 

«Эпикӑлла сулмаклӑ» произведенисем те пичетленчӗҫ тишкерекен 

тапхӑрта. Чи курӑмлӑ тӗслӗх — Лаврентий Таллеровӑн «Шеремет» (1995—

2003) романӗ
24

. Ӑна Юрий Артемьев тӗплӗ хак пачӗ
25. 

Таллеровӑн тепӗр 

хайлавне те асӑрхамасӑр иртме ҫук. «Перентей вӑрманӗнче уҫӑлса ҫӳрени» 

(2002—2005) повесть вӑл (Тӑван Атӑл. 2005. 8 №). Интеллектуаллӑ прозӑн пӗр 

тӗсӗ ку хайлав. Тен, интеллигентлӑ тесен тата тӗрӗсрех пулать. Ӑс-тӑн, пӗлӳ, 

кӑмӑл-туйӑм сукмакӗсем тӑрӑх ҫулҫӳреве тухаҫҫӗ геройсем. Сукмакӗсем таҫта 

та илсе ҫитереҫҫӗ — литература, культура, истори (чӑвашӑн ҫеҫ те мар) 

хутлӑхӗсене. Уҫӑ сывлӑш хумӗ килнӗн туйӑнать ку повеҫрен. Пире те вӑл 

шухӑш-кӑмӑлӑн асамлӑ вӑрманӗн сукмакӗсем тӑрӑх утма илӗртет. 

Георгий Орловӑн «Ирхи йӗрсем» (2004) романӗ пирки Георгий Федоров 

сӑмах пуҫарнӑччӗ. «Пур-ха, хӑш-пӗр автор халӗ те (калӑплӑ жанр хӑйне пысӑк 

сулӑм кӳрессе ӗненсе) чип-чипер повеҫсенех роман тесе пахаласшӑн. Г. 

Орловӑн «Ирхи йӗрсем» (2004) хайлавӗ ак: теплерен очерклӑх ум илет унта, 

хушӑран — аса илӳ, каярах — эссе евӗр сыпӑнакан калу йӗрки... Ҫыравҫи хӑй ку 

«япалана» роман тесе хаклать-ха, ҫаплах-ши вӑл? Ытла та субӳективлӑ 

интонаци палӑрать унта, мӗнпур ӗҫ-пуҫа аса илекен пӗр сӑнар (Сатур) тавра 

шӑнӑрланса пыни, сӑнлакан пурнӑҫа ун куҫкурӗ, чункурӗ витӗр кӑларни. 

Автобиографилӗх, документлӑ чӑнлав паллисем, чун уҫҫиллӗ лирикӑлӑх — ҫакӑ 

пурте кашни хӑйне тивӗҫ йӗр тупайман. Роман вара вӑл — объективлӑ жанр, ку 

объективлӑх тӗрлӗ сийсем, тӗрлӗ стильсем пӗр-пӗринпе мӗнле шайлашнинчен 

шӑтса тухать. Романра тӗп стиль ҫук-тӑр, кашни стилӗ — тӗпре, никӗсре; 

нихӑшӗ те пӗри теприне пӑхӑнмаҫҫӗ. Орлов шухӑш-кӑмӑлӗ вара пӗр стиль 

йӗрӗпе амаланса пырать»
26

. 

Хисеплӗ профессорӑмӑр роман теорийӗ тавра йӗрленнӗ шухӑшӗсем тӗрӗс 

пек. Анчах та пӗр енлӗ тӗрӗслӗх мар-ши ку? Романа кунашкал пӑхас пулсассӑн 



эпир М. Прустӑн субӳективлӑ эпопейине те ҫак жанр картине кӗртеймӗпӗр. Пӗр 

ҫын «куҫкурӗ», «чункурӗ» витӗрсе тӑмастчӗ-ши ку хайлавра? Е, калӑпӑр, Д. 

Дефо XVIII ӗм. ҫырнӑ «Робинзон Крузо» роман пӗтӗмпех объективлӑ-ши? 

Кунта эпир Георгий Орлов дилогине
27 

асӑннӑ авторсемпе юнашар тӑратса 

пӑхас шухӑшпа хӗмленместпӗр-ха. Кирек епле жанр та канонсене ҫӗр процент 

тивӗҫтереймест тесе хӑварасшӑнччӗ. Унсӑр пуҫсӑр, Георгий Орлов прозаикӑн 

ҫитӗнӗвне асӑрхамасӑр иртес килмест. Сӑмах — 1-мӗш кӗнеки пирки. Ҫав 

автобиографилӗх тени пуринчен аван уҫӑлнӑ хайлавра. Пурлӑ-юрлӑ, ҫапах та 

телейлӗ ачалӑх, ҫемьери килӗшӳ, чӑпта ҫапнӑ вӑхӑтсем, Ҫӗрпӳ ярмӑрккинче 

пӗрремӗш хут пулса курни — калавҫӑ пысӑкланса пынӑҫемӗн тепӗр картлашка 

ҫине хӑпарса пырать тейӗн (паллах, вӑл ҫапла пулмалла та!) — пурнӑҫа шӑпах 

ҫав ӳсӗмри ача куҫӗпе сӑн-лать. Ытлашши сӑмах вакламасӑр аса илет калавҫӑ. 

Лӑпкӑ (обӳективлӑх патне туртӑнса), ҫав вӑхӑтрах лирикӑллӑ туйӑмлӑ юхӑма 

йӗркелеҫҫӗ ку самантсем. 

Георгий Федоров чӑваш романӗн хӑй евӗрлӗхне нумай ҫул тӗпчет. Унӑн 

шухӑшӗсем, шырани-тупнийӗ ӗнентерӳллӗ, вӗсене хирӗҫлеме те йывӑр. Ун пек 

тӗллев те ҫук-ха пирӗн. Пӗр-икӗ ыйту ҫеҫ хускатас килет. Кирек епле жанр та 

аталанни паллӑ. Вӑхӑт иртнӗҫемӗн романӑн илемлӗх мелӗсем те, тытӑмӗ те 

улшӑнса пыраҫҫӗ мар-и? Маларахри тапхӑрсем патне таврӑнсан вара, тен, 

шӑпах «Танатана», «Хура ҫӑкӑра» чӑн чӑвашла романӑн кӑтартуллӑ 

тӗслӗхӗсем вырӑнӗнче картмалла? Шухӑшлавӗ вӗт кашни халӑхӑн урӑх. 

Тепӗр майлӑ каласан, вырӑссемшӗн вӗсем уйрӑм новеллӑсенчен ҫырнӑ хайлав 

пулсан, пирӗншӗн — роман. 

2003 ҫ. «Тӑван Атӑлӑн» 5, 6 номерӗсенче чи малтанах «Шур-шур урлӑ хур 

кайӑксем...» повесть куҫ тӗлне пулчӗ. Авторӗ — Анатолий Ыхра — пирӗнтен 

вӑхӑтсӑр уйрӑлса кайнӑ ӗҫтешӗмӗр пулнипе анчах мар. Астӑватӑп, ку повесть 

пичетленнишӗн Анатолий Александрович темӗнле ыттисем туйман савӑнӑҫпа 

савӑннӑччӗ. Чун ҫумӗнчине  каласа пама пултарнишӗн ахӑртнех, сӑмах ҫине 

куҫарма пултарнишӗн. Чӑн та, уйрӑм ҫыннӑн чун ҫумӗнчи кунта илемлӗ 

произведени пулса тӑнӑ. 



Ҫиелтине илсен, палӑртнӑ тапхӑрта ку жанрпа (ҫыруллӑ повесть) никам та 

ӗҫлемен. Жанрӗ, паллах, ҫӗнӗ мар. Анчах та Ыхра ӑна ҫӗнӗ содержанипе уҫса 

панӑ, ҫыхӑнтарнӑ. Чӗлхе туйӑмӗ ҫав тери ҫивӗч ҫыравҫӑн. (Поэт, тӗпчевҫӗ, 

редактор пулма хӑват ҫи-терни ӑнсӑртран пулмасть.) Повесть ятне те, эпиграфне 

те халӑх юрринчен илнӗ. 

 

Шур-шур урлӑ хур кайӑксем 

Шур-шур урлӑ пулсассӑн та 

Тытассӑм килет. 

Уй-уй урлӑ тӑвансем... 

Уй-уй урлӑ пулсассӑн та 

Курассӑм килет. 

 

Тӗп герой — «хур кайӑк чунӗллӗ Пайтул» (Тӑван Атӑл. 5 №, 21 с.)(кашни 

ҫыру айне вӑл хӑйӗн тӗрлӗ енне уҫса ҫырать-ха: «хур кайӑк пулма ӗмӗтленекен 

Пайтул» (19 с.), «эсӗ сываласса шанакан пиччӳ Пайтул» (20 с.), «Пайтул-

дружинник» (22 с.). «Хур кайӑк чунӗллӗ» пулни ҫамрӑк чӑваш каччишӗн чи 

пӗлтерӗшли пек туйӑнать. Ӑнсӑртран мар вӑл юратнӑ Луиза йӑмӑкне те «хур 

кайӑк пек йӑмӑкӑм» тет (25 с.). Пӗчӗк чухне Луиза ҫаран ҫине канма анса ларнӑ 

хур кайӑксем ҫӳлелле хӑпарса вӗҫсе кайнине курнӑ иккен. Килне ҫитсен 

амӑшне: «Манӑн питӗ хур кайӑк пулас килет», — тенӗ. Пайтул ҫав ӑнтӑлун 

пӗлтерӗшне ҫулсем иртсен ӑнланать: 

 

«Эсӗ хур кайӑк пулас килет тени ахальтен мар. Таҫтан пӗлӗтрен 

килекен шухӑш калаттарнӑ сана. Ватӑ несӗлсен йыхравӗ терӗ ун пирки 

Алмас Паттӑр. 

Тӗлӗнмелле, Уйӑх ҫинче те чӑваш хӗрӗ, Алтӑр Ҫӑлтӑр та — чӑваш 

хӗрӗ, нумай-нумай ӗмӗр хушши кӑнтӑралла вӗҫекен хур кайӑксем те — 

чӑваш хӗрӗсем. Тӗнчери пилӗк пин тӗрлӗ халӑх хушшинче чӑваш ывӑлӗ 



вырӑспа тата американецпа
*

 пӗрле космоса пуринчен малтан ахальтен 

ҫӗкленмерӗ пуль» (18 с.). 

 

Хур кайӑк лейтмотивӗ Луиза пурнӑҫне те пӗр ӳкерчӗк пек уҫса парать. 

Уйрӑм деталь-эпизодсем ҫирӗп ҫыхӑнса тӑраҫҫӗ, тулли сӑнар тӑваҫҫӗ. Спутник 

хулана та Пайтул Хур кайӑк Ҫулӗ ят парас тесе ӗмӗтленет. 

Ҫамрӑк ҫын вӗреннӗ вӑхӑтра та, ҫарта та тӑван чӗлхишӗн, халӑхӗшӗн чунне 

пама хатӗр. Автобиографилле повеҫре унӑн тасалӑхӗ та, айванлӑхӗ те алӑ тупанӗ 

ҫинчи пек. Произведенире самана сывлӑшӗ, вӑхӑт (1960-мӗшсен вӗҫӗ) идеалӗ 

паллисем (Андриян Николаев паттӑрлӑхӗпе хавхаланни, мухтанни, Октябрь 

уявӗсем, дружинник ята тивӗҫлӗ пулма тӑрӑшни) чӗррӗн, анлӑн сӑнланса юлнӑ. 

«Пирӗн вӑхӑтӑн геройӗ» тенӗ пулӗччӗҫ ахӑр тӗп героя унӑн саманташӗсем, хӑй 

пекех сӑпайлӑ чӑвашсем. Самана идейи-идеалӗсене вӗсем таса чунпа йышӑннӑ. 

Ку вӑл — ҫав Вӑхӑтӑн палли. Самана геройӗ епле улшӑнса-аталанса пынине 

сӑнама-танлаштарма ку хайлав аслӑ классенче вӗренекен шкул ачисем валли те 

лайӑх тӗслӗх. 

Сӑмах май тата А. Ыхран 2000 ҫ. кун ҫути курнӑ «Пӑлхар ҫийӗн вӗршӗнсем 

хӗвӗшеҫҫӗ» повесть-эссене (1996—1998)
28

 асӑнса хӑварас кӑмӑл пур. Унта та 

писатель чӑваш историйӗ, культури, хӑй вӑхӑтӗнчи культурӑпа литература 

хутлӑхӗнчи лару-тӑру пирки шухӑшлать. Чӑн пурнӑҫпа художествӑлла 

шухӑшласа кӑларни кунта уйрӑлми пӗрлешнӗ. Кӗнекене алла тытсан малаллах 

вулас килет. 

«Тӗтреллӗ ҫумӑр витӗр» тесе ят панӑ Надежда Григорьева «Тӑван Атӑлта» 

(2003. 9 №) пичетленнӗ пӗрремӗш калавне. Ячӗ те, калавӗ те тӳрех асра юлать. 

Ҫилҫунат ятлӑ лаша шӑпи тата Кавӗрлепе Кӗтерин шӑписем параллельллӗ, пӗр 

майлӑ  аталанаҫҫӗ калавра. Ҫав вӑхӑтрах геройсен пӗр пекрех пурнӑҫ 

саманчӗсем вӗсене ҫывӑхлатаҫҫӗ. Ҫывӑх традицисенчен тӳрех Л. 

Толстойпа Ч. Айтматов аса килет. Анчах та ҫамрӑк автор классиксене 

                                                 
*  Текстра йынӑш кайнӑ. Тӗрӗссипе: украинецпа. 



тӳреммӗн «усӑ курнӑ» темӗн. Унӑн Лашинче чӑваш шухӑшлавӗ-характерӗ 

паллисем сисӗнеҫҫӗ. Ӗҫченлӗхӗпе, тӳсӗмлӗхӗпе, хуйха-суйха чӑтса ирттерме 

вӑй-хӑват шыраса тупма пултарнипе вӑл хӑйӗн хуҫине Кавӗрлене тата 

Кӗтернене ҫывӑх. «Шухӑшлакан шухӑшӗнче» те Ҫилҫунат ытлашши тарӑна 

кӗрсе каймасть (е тытса чарать хӑйне): 

 

«Пӗтрӗ ман тиха,  — тесе шутларӗ вӑл кунран кун. — Апла пулсан 

ман пурнӑҫ чуппи те чарӑнчӗ. Мӗн туса пурӑнас-ха халӗ? Мӗн 

туса?!» (53 с.) 

 

Малалла вуланӑҫемӗн чӗлхесӗр янавар чӑнах та ҫапла шутлама-туйма 

пултарнӑн туйӑнать. Апла пулсан, автор вулакана ӗнентермелле, чунне тивмелле 

ҫырнӑ — ку вара ҫитӗнӳ. Калав вӗҫӗ уҫӑ пулни шанчӑкпа пӗр хурӑмлӑ. Тӗтреллӗ 

ҫумӑр хыҫҫӑн тавралӑх анчах мар, асапланакан чун-чӗресем те тасалса ҫӗнӗрен 

пурӑнма мехел тупассӑн туйӑнать. 

Ҫамрӑк авторсенчен тата Татьяна Краснова ятне асӑнма кӑмӑллӑ. «Юр 

пӗрчи юратӑвӗ», «Чи пысӑк парне» ятлӑ кӗске калавӗсем унӑн «Тӑван Атӑлта» 

пичетленнӗ (2005. 12 №). Асра юлаҫҫӗ вӗсем. Пӗрремӗш калавӗнче (прозӑлла 

сӑвӑ жанрне ҫывӑх вӑл) пурнӑҫӑн пӗр асаплӑ-ыратуллӑ самантне палӑртнӑ. 

Туйӑмсен тасалӑхӗ, ирӗклӗхӗ сисӗнсе тӑрать унта. Тепӗр калавӗ — пӗр утӑм 

пирки. Амӑшӗ пек ҫемҫе, уҫӑ чунлӑ Надюша хӑйӗн чи ҫывӑх ҫыннишӗн тем те 

тума хатӗр. Амӑшне операци тума укҫа ҫитеймест. Надя хӑйӗн вӑрӑм та илемлӗ 

ҫӳҫне сутса ҫывӑх ҫыннине ҫӑлса хӑварма укҫа тупасшӑн. Надя характерӗ, 

кӑмӑлӗ вулакана яр уҫҫӑн курӑнса каять ҫак эпизодра. Урӑхла каласан, кӗске 

хайлавра Т. Краснова нумай пӗлтерме пултарнӑ. 

Ҫамрӑк прозаиксенчен Лариса Викторовӑна та палӑртас килет. «Тӑвар 

тутиллӗ шурӑ ҫӑкӑр» калав — «пурнӑҫ тӗпне» лекнӗ ҫынсен шӑпи-нуши ҫинчен. 

Вӗсен хушшинче — улттӑри Сергей те (кунта маларах вуланӑ тепӗр калав та аса 

килет: Марина Андреева ҫырнӑ «Пысӑк тӗнчери пӗчӗк чун» калаври (Ялав. 

2002. 12 №) тӑваттӑри Максимӑн шӑпи те Сергейӑнни пек ҫаврӑнса тухнӑччӗ). 



Танлаштарупа уйрӑм деталь, портретпа уйрӑм эпизод Л. Викторовӑн уйрӑмах 

ӑнӑҫлӑ йӗркеленеҫҫӗ... 

 

Хӗрарӑм сӑнӗ нумай нуша тӳснӗ ҫынна аса илтерет. Ҫур ӗмӗр те 

пурӑнман-ха вӑл. Анчах сӑнӗ-пуҫӗ унӑн питӗ ватӑ, чылай хурлӑх, нуша 

лӑсканӑ курӑнать ӑна. Ӗлӗк кӑвак тӗслӗ, нумай арҫын пуҫне ҫавӑрнӑ чакӑр 

куҫсем шалалла путса кӗнӗ, вӗсем тахҫанах хӗмленсе ялкӑшма пӑрахнӑ 

ӗнтӗ, тӗнче ҫине сӳрӗккӗн, чун ыратӑвӗпе пӑхаҫҫӗ. <...> Кӑвакрах тӗслӗ 

плащ ҫанни вӗҫӗсенче типсе ларнӑ, хӗвелпе ҫил ҫинче нумай ҫӳренипе 

кушӑрканӑ алӑсем курӑнаҫҫӗ. Аллисем ҫуркаланса кайнӑ, чӗркеленсе, кӗ-

сенленсе пӗтнӗ, чӗрнисене те нумай вӑхӑт касман курӑнать, вӗсем айӗнче 

хура ҫӗр вӑрлӑх акмалӑхах пуҫтарӑннӑ. Пуҫӗнче ҫӳҫеллӗ тутӑр, анчах 

ҫӳҫисем пӑт-пат ҫеҫ курӑнкалаҫҫӗ, вӗсене юриех пӗтӗм вӑйпа тӑпӑлтарнӑ 

тейӗн. Тутӑрӑн пӗр енне ал лаппи сарлакӑш ҫурса кӑларнӑ, ҫав ҫурӑкпах 

пилӗкне туртса ҫыхнӑ вӑл. Кӑвакарнӑ ҫӳҫӗ тутӑр айӗнчен сапаланса тухнӑ 

та ниепле те каялла кӗресшӗн мар... (Тӑван Атӑл. 2004. 10 №. 50 с.) 

 

Ӑнсӑртлӑхӗ пӗр калав валли, тен, ытлашшипех те. Сергей Варвари мӑнукӗ 

иккен, ырӑ кӑмӑллӑ Аркадий — Варук ывӑлӗ. Аркадий ашшӗ — Варвари 

упӑшки Петӗр... Тепӗр тесен, шӑпах ҫак ӑнсӑртлӑх геройсене уйрӑлми 

пӗрлештерет, калава пӗр пӗтӗмлӗ тӑвать. Тепӗр самант та ку калавшӑн (пӗтӗм 

хальхи литература контекстӗнче пӑхсан та) пӗлтерӗшлӗ туйӑнать. Унӑн 

геройӗсем, пурнӑҫ чӑтмалла мар асаплӑ-тертлӗ пулсан та, ӑна юратаҫҫӗ, малалла 

пурӑнма ӗмӗтленеҫҫӗ. Нумайранпа нушаланакан Катӑк Ваҫҫа та ҫавах: 

 

— Варвари, Чалӑш Пушмак, итле-ха, вилес килмест вӗт-ха ман, 

пурӑнас килет. Пурӑнни вӑл лайӑх. 

— Мӗн пурӑнни ӗнтӗ пирӗн? 

— Пулин. Пурнӑҫ вӑл хуть те мӗнле пулсан та лайӑх. Кашни чӗрчун 

пурӑнасшӑн ӑнтӑлать вӗт, эпӗ вара этем. <...> 



— Вилес килмест манӑн. Турӑҫӑм, вилес килмест. Нумай пурӑнтӑм ҫак 

тӗнчере — аллӑ ҫул таранах, анчах тепӗр ҫӗр ҫул парсан та пурӑннӑ 

пулӑттӑм (52, 53 с.). 

 

Кӗҫех вилессине туякан Варвари те: 

 

«Пурнӑҫ, мӗнле лайӑх иккен вӑл, тӳпе тап-таса та яп-янкӑр, сывлӑш 

уҫӑ, кӑкӑр туллин сывлас килет...» (61 с.) 

 

Юлашки ҫулсенче эпир ҫине-ҫине хӑйсене хӑйсем вӗлерекен е сарӑмсӑр 

вилекен сӑнарсемпе паллашатпӑр. Ку геройсен шӑ-пине никам та ӑмсанмӗ. 

Апла, пурнӑҫа, утас ҫула суйласа илесси ҫынран килет, унӑн 

вӑйӗ/вӑйсӑрлӑхӗнчен... Ҫакӑн йышши хайлавсем шанчӑк ҫуратаҫҫӗ, умра ҫутӑ 

пур-ха, сӳнмен тесе... 

Тишкерӳ вӗҫӗнче пӗр сӑнав хушса хурам. Пӑхса тухнӑ тапхӑрта пичетленнӗ 

хӑш-пӗр кӗнекесен аннотацийӗнче вӗсем «Ҫулталӑкри чи лайӑх кӗнеке» ята 

тивӗҫнине палӑртса хӑвараҫҫӗ. 2003 ҫ. Наци библиотеки «Ҫулталӑкри чи 

вуланакан кӗнеке» («Самая читаемая книга года») ятлӑ конкурс ирттерет. Ку 

конкурс сумӗ ҫулсерен ӳссе пырать. Ҫав конкурс ҫӗнтерӳҫисенчен пӗри пулнине 

пӗлтересшӗн пулмалла ҫав аннотацисенче. Мӗншӗн тесен унта темиҫе 

номинаци, апла пулсан — ҫӗнтерӳҫӗсем те темиҫе. Анчах та «чи лайӑх 

кӗнекепе» «чи вуланакан кӗнеке» хушшинче танлаштару палли лартма пулать-

ши? Ҫук пулӗ. Официаллӑ ят урӑхла пулнинче ҫеҫ мар ӗҫӗ. Пурте вулакан 

кӗнеке яланах чи лайӑххи, чи илемли-ши? Сӑмахран, Г. Айхи сӑввисене хӑҫан та 

пулсан алран алла парса вулӗҫ-ши? Авторне вара пӗтӗм тӗнче пӗлет. 

 

* * * 

Пӗтӗмӗшле илсен, палӑртнӑ тапхӑрти проза паянхи куна ӳкерсе кӑтартма 

тӑрӑшать. Ытларах чухне ку «ӳкерчӗксем» пӗр евӗрлӗрех, пӗр енлӗрех пулса 

тухаҫҫӗ; чӑнлӑха епле пур, ҫапла кӑтартса параҫҫӗ: ял юхӑннине; ялӗ те, хули те 



ӗҫкӗҫсемпе, ӗҫсӗрри-семпе тулса ларнине; ҫынсем пӗр-пӗрне ним вырӑнне  

хуманнине... Ӗмӗрхи «мӗншӗн», «кам айӑплӑ», «мӗн тумалла» текен ыйтусене 

лартни, тарӑна кӗрсе кайни питех те сайра. 

Хайлавсенче идеала ҫывӑх герой ҫеҫ мар, ырӑ тӗслӗх пулмалли герой, 

вӑйлӑ характер курӑнмасть. Тӑван ҫӗршыва, халӑха, пурнӑҫа юратма-хаклама 

вӗрентекен произведенисем ҫукпа пӗрех. 

Хӗрарӑмсен прози тата ытларах аталанать. Ку вӑл ҫӗршывӗпех палӑрнӑ 

туртӑм. Кунта хӑйне евӗрлӗ парадокс пур: хӗрарӑм пурнӑҫра та, литература 

ӗҫӗнче та вӑйланса пырать, хайлавсенче вара хальлӗхе вӑйсӑр хӗрарӑм сӑнарӗ 

ҫеҫ курӑнать. 

Пурнӑҫа пӗр енлӗ ҫеҫ кӑтартакан тенденци темиҫе ҫамрӑк прозаик 

хайлавӗсенче улшӑнма-иртме пуҫлать. 

